
STUDY 2PRIVATE 

ISAMBILILO 2
THE SPIRIT OF GOD
UMUPASHI WAKWA LESA

2.1 God's Spirit: Definition

2.1 Umupashi wakwa Lesa: Ukulondolola
Apo Lesa wa cine, muntu umutuntulu uwa kwata ukumfwa, na matontonkanyo, cili ca kwenekela ukuti ali no kukwata inshila umwa kwakanisha imifwaile Yakwe ne mitontonkanishe Yakwe kuli ifwe, fwe bana bakwe, no kubomba mu myeo yesu mu nshila iya lingana ne mibele Yakwe. Lesa abomba ifi fyonse ku ''mupashi'' Wakwe. Nga ifwe tulefwaya ukwishiba Lesa no kukwata ukwampana na Wene mu kubomba, ifwe tufwile ukwishiba uyu ''mupashi wakwa Lesa'' cinshi, no musango wene ubombelamo. 

Ta cili icayanguka ukulondolola mu kupwililila cintu ishiwi ''umupashi'' lipilibula. Ngacakuti iwe waile ku bwinga, nge cilangililo, kuti iwe walandapo ati, ''Kwali umupashi usuma icine cine kulya!'' Ici iwe ulepilibula ukuti imicitile yali isuma, limbi ifintu fyonse pa bwinga fyali fisuma; umuntu onse alifwele ubusaka, ifilyo fyali fisuma, abantu balelanshanya bwino, nabwinga alemoneka uwayemba, na fimbipo. Ifi fyonse ifyalekanalekana fyapangile pamo ''umupashi'' wa  bwinga. Ifyo fine umupashi wakwa Lesa mu nshila imo usondwelela ifintu fyonse pali Wene. Ishiwi lya Cihebere ilyapilibulwa ''umupashi'' mu Cipingo ca Kale mu kushikimika lipilibula ''umupu'' nangu ''amaka''; eico umupashi wakwa Lesa e ''kupeema'' Kwakwe, ubutuntulu bonse ubwakwa Lesa, ukulanga amano Yakwe. Ifwe tukapeela ifilangililo fintu ishiwi ''umupashi'' libomfiwa pa mano ya muntu nangu imifwaile yakwe mwi Isambililo 4.3  Icakuti

umupashi ta ulosha fye ku maka yakwa Lesa ayali pa mbilibili cashininkishiwa ukufuma mu Abena Roma 15:19 ''ku maka ya mupashi wakwa Lesa''.

Kusambilisha ukwaishibikwa ukwa Baibele ukwakuti ifyo umuntu atontonkanya fimonekela mu micitile yakwe (Amapinda 23:7; Mateo 12:34); ukulolesha panono pa micitile yesu fwebene  kwalashininkisha ifi. Ifwe tutontonkanya pa cintu elyo twacicita. 'Umupashi' wesu nangu amano kuti yalanga icishinka cakuti tuli ne nsala no kukabila icakulya. Ifwe twamona inkonde naikalafye mu muputule wa kwipikamo; kulya kukabila kwa 'mupashi' lyene kwapilibukila mu micitile -  ifwe twabuula ilya nkonde, twaubula yene no kulya. Ici cilangililo cayanguka catulanga umulandu ishiwi lya Cihebere ilya 'umupashi' lipilibwila fyonse fibili umupu nangu amano, na amaka pamo. Umupashi wesu, e ifyo tuli, usontelela ku matontonkanyo yesu na kabili ku micitile pamo intu ifwe tucita ku kulanga ayo matontonkanyo nangu imifwaile mukati kesu. Pa kupashanya kwa lulumbi nganshi, umupashi wakwa Lesa e cimo cine; maka yantu Wene alangilako umusango Wakwe umwine, imifwaile Yakwe no kubomba Kwakwe. Lesa alatontonkanya elyo acita ifintu: ''Ifyo ine natontonkanya, ifyo fine efyo cene cikaba; ifyo ine napekanya, efyo cene cikeminina'' (Esaya 14:24).

THE POWER OF GOD

AMAKA YAKWA LESA

Amalembo ayengi yasonta bwino umupashi wakwa Lesa ku maka Yakwe. Pa kulenga umulu ne calo, ''umupashi wakwa Lesa waleenda pa mulu wa menshi. Na Lesa atile, Leka kube ulubuuto: elyo kwali ulubuuto'' (Ukutendeka 1:2,3).

Umupashi wakwa Lesa wali e maka yantu ifintu fyonse, pamo ngefi ulubuuto, fyacitilweko. ''Ku mupashi Wakwe Wene alipanga imyulu; ukuboko Kwakwe kwalipanga insoka iyanyongananyongana'' (Yobo 26:13). ''Ku cebo cakwa Yehoba imyulu yalipangilwe; no mulalo onse wa iko ku mupu wa mukanwa Kakwe'' (Amalumbo 33:6). Umupashi wakwa Lesa eico ulondololwa nga:-

  Umupu Wakwe

  Icebo Cakwe  

  Ukuboko Kwakwe.

Eico wene uli maka Yakwe yantu Wene afikilishishako ifintu fyonse. Eco abatetekela balafyalwa cipya cipya ku kufwaya kwakwa Lesa (Yohane 1:13), uku e ku mupashi Wakwe (Yohane 3:3-5). Ukufwaya Kwakwe kubombelwa ku mupashi. Ukulanda pa kubumbwa kwa fintu fyonse, ifwe tubelenga ati, ''Imwe mutuma umupashi wenu, fyene fyalengwa: kabili (kuli wene) imwe musangula cipya cipya pa cinso ca mushili (Amalumbo 104:30). Uyu umupashi /amaka kabili e waikatilila ifintu fyonse, pamo pene e nshila fyene fyapangilwemo. Cintu cayanguka ukutontonkanya ukuti ubu bwikashi bwa busanso bwenda fye ukwabula ukubamo  ukubomba kwa uyu mupashi wakwa Lesa. Yobo, umuntu uwatendelwe no bwikashi ubu, aibukishiweko pali ici na kasesema umbi: ''Nga wene (Lesa) alonganikila ku mwine umupashi wakwe no mupu wakwe; umubili wa munofu onse waloba, no muntu abwelela ku lukungu'' (Yobo 34:14,15). Ilyo alepita mu kushikitika kumo kwine, Dabidi aipwishe Lesa ukutwalilila ukumutungilila kuli uyu mupashi, e kutiila ukusunga umweo wakwe (Amalumbo 51:12). 

Ifwe tukamona mwi Isambililo 4.3 ukuti umupashi uwa peelwa kuli ifwe ne fibumbwa fyonse ewa ikata umweo wesu. Ifwe twalikwata ''umupu wa mupashi wa mweo'' mukati kesu (Ukutetendeka 7:22) uwa peelwe na Lesa kuli ifwe pa kufyalwa (Amalumbo 104:30; Ukutendeka 2:7). Ici e calenga Wene ukuba ''Lesa wa mipashi ya mubili wa munofu onse'' (Impendwa 27:16 pashanya Abahebere 12:9). Pantu Lesa e maka ya mweo aya ikata ifibumbwa fyonse, umupashi Wakwe waba konse konse. Dabidi aishibe ukuti ukupitila mu mupashi Wakwe Lesa lyonse ali pamo nankwe konse kuntu aleya, kabili ukupitila muli ulya umupashi/amaka Wene ali na maka ya kwishiba conse icali mu mano no kutontonkanya kwakwa Dabidi. Eco umupashi wakwa Lesa e musango untu Wene asangilwamo konse konse, nangu Wene umwine aikala mu mulu.

 ''Imwe mwaishiba ukwikala kwandi no kwima  kwandi, imwe mwailukila amatontokanyo  yandi ukutali...Ni kwi ine ndeya ukufuma  ku mupashi wenu? nangu ni kwi ine ningafulumukila ukufuma ku cinso cenu? Nga ine naikala panshi ya bemba; nangu ni kulya kwine... ukuboko kwenu ukwa kulyo (e kutiila ukupitila mu mupashi) kukanjikata''  (Amalumbo 139:2,7,9,10).

Ukwiluka bwino ili isambililo kulesokolola Lesa kuli ifwe ngo muntu umo uwa maka, u ubomba. Abantu abengi bakula ne 'citetekelo' ca bufi muli Lesa, lelo mu cishinka 'Lesa' ali fye litontonkanyo mu mano yabo, akabokoshi kafiita mu ciputulwa ca bongobongo wabo. Ukwiluka kwa pali Lesa wa cine no kubapo Kwakwe mu cine cine ukutushinguluka ukupitila mu mupashi Wakwe kuti kwapilibula umupwilapo ubwikalo  bwa mweo wesu. Ifwe twalishingulukwa no mupashi, lyonse ukulamona imicitile yauko, i isokolola Lesa kuli ifwe. Dabidi asangile ukukoseleshiwa  kwa ifi fyonse ukumupesha amano: ''Ukwishiba uku kwampesha mano; kwalisansuka, teti mfikeko'' (Amalumbo 139:6). Lelo ukukumako kwishila pamo no kwishiba uku; tuli no kusuminisha ukuti ukutontonkanya ne micitile yesu fyaba ifyaisuka umupwilapo ku menso yakwa Lesa. Ilyo ifwe twaesha imibele yesu ku cinso Cakwe, nokucila ilyo ifwe twatontonkanya pa lubatisho, ifwe tufwile ukubika ici mu mano yesu. Amashiwi ayabukata  ayakwa Lesa kuli Yeremia yali kuli ifwe pamo: ''Bushe umuntu umo kuti afisama mu fifulo fishaishibikwa ukuti ine nshamumone? efyo asosa Yehoba. Bushe ine nshakumana (ukupitila mu mupashi) umulu ne calo?'' (Yeremia 23:24).

THE HOLY SPIRIT

UMUPASHI WA MUSHILO

Ifwe natumona ukuti umupashi wakwa Lesa mano ayashika pa kuyeshiba; e mano Yakwe ne mifwaile Yakwe, kabili pamo e maka yantu abombelako ifyo Wene atontonkanya. 'Ifyo umuntu atontonkanya mu mutima wakwe, e ifyo umwine ali'' (Amapinda 23:7); eico Lesa matontonkanyo Yakwe, muli ulya musango Lesa mupashi Wakwe (Yohane 4:24), nangu ici ta cilepilibula ukuti Lesa tali muntu mutuntulu (mona Cakulundapo 1). Ukutwafwa ukwishiba ubukulu bwa mupashi wakwa Lesa, limo limo ifwe tubelenga ulwa ''Umupashi wa Mushilo'' Wakwe.

Amashiwi ''Umupashi wa Mushilo'' yalesangwa fye nalimo mu Cipingo Cipya. Muli Baibele wa Cingeleshi u witwa mu bwipi A.V. amashiwi ''Holy Ghost'' (Umupashi wa Mushilo) e yabomfiwa ilingi, nomba yafwile lyonse ukupilibulwa ''Holy Spirit'' (Umupashi wa Mushilo), ngefyo ama Baibele ya ino nshita aya Cingeleshi yalanga bwino. Ici cimo cine na mashiwi ya mu Cipingo ca Kale ayakuti ''Umupashi wakwa Lesa'' nangu ''Umupashi wakwa Yehoba''. Ici cilemoneka bwino mu mashiwi nga yali mu Imilimo 2, ayalembwa pa kupongololwa kwa Mupashi wa Mushilo pa batumwa pa bushiku bwa Pentekoste. Petro alondolwele ukuti ici cali kufikilishiwa kwa busesemo bwakwa Yoele, umo calondololwa ngo kupongololwa kwa ''Umupashi wandi (wakwa Lesa)'' (Imilimo 2:17). Kabili, Luka 4:1 alemba ukuti Yesu abwelele ukufuma ku Yordani ''naisulamo Umupashi wa Mushilo''; panuma muli uyu wine chapta Yesu asosa ulwa ici ati kufikilishiwa kwakwa Esaya 6:1 ''Umupashi wakwa Yehoba Lesa waba pali ine''. Mu milandu iyi ibili (na muli imbi iingi) Umupashi wa Mushilo walinganishiwa na mashiwi ''Umupashi wakwa Lesa'' mu Cipingo ca Kale.

Mona, kabili, ifyo Umupashi wa Mushilo fyaendela pamo na maka yakwa Lesa muli aya mashiwi yakonkapo:

 - ''Umupashi wa Mushilo (Umupashi) ukesa pali iwe (Maria), na maka ya Wapulamo yakakufimba'' (Luka 1:35).

 - ''Amaka ya Mupashi wa Mushilo ...  ifishibilo fya maka ne fipesha  mano, ku maka ya Mupashi wakwa    Lesa'' (Abena Roma 15:13,19).

 - ''Imbila nsuma yesu (ukubila)  yaishile...mu maka, na mu Mupashi wa Mushilo (1 Abena Tesalonika 1:5).

 - Icilayo ca Mupashi wa Mushilo ku  basambi casoselwe nga bene  ''ukufwikwa na maka ukufuma mu  mulu'' (Luka 24:49).

 - Yesu umwine ''asubilwe...no  Mupashi wa Mushilo na maka'' (Imilimo 10:38).

 - Paulo aleshininkisha ukubila  kwakwe ne filangililo fyabulo  kutwishika ifya maka yakwa Lesa:

 ''Ukusosa kwandi no kubila kwandi kwali...mu kulangisha kwa mupashi  no kwa maka'' (1 Abena Korinti  2:4).

2.2 Inspiration

2.2 Ukuputwamo
Ifwe twalilondolola umupashi wakwa Lesa nga amaka Yakwe, amatontonkanyo Yakwe ne mifwaile Yakwe ifyo asokolola ku micitile intu umupashi Wakwe ubomba. Ifwe twalilumbwile mu ciputulwa capita ifyo umupashi wakwa Lesa wamoneke pa mulimo mu kulengwa kwa fintu: ''Ku mupashi wakwe wene alengele imyulu ukupangwa'' (Yobo 26:13) - umupashi wakwa Lesa waleenda pa mulu wa menshi ku kuleta ukulengwa kwa fintu ifilipo ino nshita (Ukutendeka 1:2). Lelo kabili tubelenga ukuti ''Ku cebo cakwa Yehoba'' isonde lyalipangilwe (Amalumbo 33:6), ngefyo calondololwa ne lyashi mu Ukutendeka ilyalembwa ukuti ''Lesa atile'' ifintu fyali no kulengwa, kabili calicitike. Umupashi wakwa Lesa, eico, walisokololwa nganshi mu cebo Cakwe - pamo fye ngefyo amashiwi yesu yalondolola amatontonkanyo yesu aya mukati ne mifwaile yesu  bwino bwino - ''ba ifwe'' icine cine. Yesu asontelele mano mano ati: ''Ukufuma mu bwingi bwa mutima (amatontonkanyo) emo akanwa kasosela'' (Mateo 12:34). Eico ngacakuti ifwe twafwaya ukutungulula amashiwi yesu, ifwe tufwile intanshi twabombela pa matontonkanyo yesu. Eco, icebo cakwa Lesa, e kusokololwa kwa mupashi Wakwe, nangu amatontonkanyo Yakwe. Cili lipaalo nganshi pakuti muli Baibele ifwe twalikwata amashiwi yakwa Lesa ayalembwa pakuti ifwe twiluke umupashi nangu amano Yakwa Lesa. Lesa afikilishe ici cisungusho ca kusokolola umupashi Wakwe mu kulembwa kwa mashiwi mu musango wa UKUPUTWAMO. Iyi nsoselo yashinguluka ishiwi lya ''umupashi'':-

  IN-SPIRIT-ATION.

  BU-MUPASHI-MO.

''Umupashi'' ukupilibula ''umupu'' nangu ukupeema, ''Ukuputwamo'' cipilibula ''ukupeemenamo''. Ici cipilibula ukuti amashiwi yantu abantu balembele lintu bali mu ''kuputwamo'' ukufuma kuli Lesa yali mashiwi ya mupashi wakwa Lesa. Paulo akoseleshe Timote ukukana leka ukubeleshanya kwakwe na Baibele ukutungulula wene ku kulaba icipesha mano ca cishinka cakuti ali mashiwi ya mupashi wakwa Lesa, kabili eico apeela fyonse ifyo ifwe tukabila pa kukwata ukwishiba kwa cine kwakwa Lesa:- 

  ''Ukufuma ku bwaice iwe walishiba Amalembo ya mushilo, ayali na maka  ya kulenga iwe ukuba na mano ukufika  kwi pusukilo ukupitila mu citetekelo icili muli Kristu Yesu. Amalembo  yonse yapeelwa ku kuputwamo kwakwa  Lesa, kabili ya mulimo kwi sambilisho, ku kwebaula, ku kulungika, ku kufunda  mu bulungami: ukuti umuntu wakwa Lesa  abe uwalungama (ukupwililika),  uwateyanishiwa bwino (ukuipangasha  bwino) ku milimo yonse isuma'' (2 Timote 3:15-17). 

Ngacakuti Amalembo yaputwamo yenga leta ukupwililila kwa kwishiba uku, ninshi ta kuli kukabila kwa 'lubuuto lwa mukati' ukulanga ifwe icine pali Lesa. Lelo miku inga abantu basosa ulwa myumfwile yabo ne mibombele yabo ngo kuba e ntulo ya kwishiba kwabo kwakwa Lesa! Ngacakuti ukupokelela mu citetekelo icebo caputwamo cakwa Lesa cili icakumanina ukuteyanya umuntu mu kupwililila mu mweo wa Bwina Kristu, ta kuli kukabila kwa maka yambi ya bulungami mu myeo yesu. Ngacakuti kwali ukufwaya kwa musango uyu, ninshi icebo cakwa Lesa ta cateyanya ifwe mu kupwililila, nga fintu Paulo alaya ati cene cikacita. Ukwikata Baibele mu minwe yesu no kutetekela ukuti wene icine cine Cebo ca mupashi wakwa Lesa kwena cilafwaya icitetekelo nganshi. Abena Israele kwena balitemenwe ifyo icebo cakwa Lesa cali no kulanda, ngefyo ''abena Kristu'' abengi bali mu bushiku buno. Ifwe bonse tulekabila ukutontonkanya bwino bwino pa Aba Hebere 4:2:-

  ''Kuli ifwe kwabililwe imbila nsuma,  pamo pene na kuli bene (Israele mu  matololo): lelo icebo cabililwe ta   cali na mulimo kuli bene, pakubulwa  ukusankanya ne citetekelo muli bene  abo abaumfwile cene''.

Mu cifulo ca kukwata icitetekelo capwililika mu maka ya mupashi/cebo cakwa Lesa ico icipokelelwa, caba icawamisha ukusenda inshila ya bumupashi iipi: ukutontonkanya ukuti amaka ya bulungami yesa pali ifwe mukupumikisha, ico icilenga ifwe ukupokelelwa kuli Lesa, ukucila ukubomba na mano ku kuleta imyeo  yesu mu kunakila ku cebo cakwa Lesa, na muli ici e kusuminisha umupashi wakwa Lesa ukwalula imitima yesu icine cine.

Uku ukukanasuminisha ukupokelela amaka yakalamba yakwa Lesa ayali mu cebo cakwa Lesa kwalenga ''abena Kristu'' abengi ukwipusha ngacakuti Amalembo yonse yaliputwamo umupwilapo kuli Lesa. Bene balandapo ukuti ifingi ifyo ifwe tubelenga muli Baibele fyali fye matontonkanyo ya bantu ba mano aba kale. Lelo Petro asuusha na maka ukutontonkanya kwa cimfulumfulu kwa musango ulya:-

   ''Ifwe twalikwata icebo ca    bakasesema icapangwa mu cishinka    bwino, kabili imwe mukacita bwino   pa kusakamana cene...pa mulu wa fyonse imwe mufwile ukwiluka    (ici cikalamba!) ukuti ubusesemo bwa Amalembo ta bwaishile no kwilula kwakwa kasesema umwine.Pantu ubusesemo ta bwakwete intendekelo mu kufwaya kwa muntu, lelo abantu basosele ukufuma kuli Lesa ngefyo bene batungulwilwe no Mupashi wa Mushilo'' (2 Petro 1:19-21).

''Pa mulu wa fyonse'' ifwe tufwile ukutetekela ukuti Baibele aliputwamo. Pa mulandu uyu ifwe twalibika ici e cikomo cakubalilapo mu Calembwa ca Citetekelo ca Bamunyina muli Kristu (Christadelphian Statement of Faith).

THE WRITERS OF THE BIBLE

BAKALEMBA WA BAIBELE

Icitetekelo cituntulu mu kuputwamo konse kwa Amalembo cene cikalamba; abantu abalembele Baibele batungulwilwe ukwabulo kukaana no mupashi untu waputile muli bene, ukuti amashiwi yabo yabe te yabo abene. Icebo cakwa Lesa pa kuba cine (Yohane 17:17) no kupekanya ukukalipila no kulungika (2 Timote 3:16,17), teti cibe cakupapa ukuti ku bantu abengi ta calumbuka - pantu icine cilakalifya. Kasesema Yeremia aliculile ukucincintilwa ukwingi pa kusosa mu cine amashiwi Lesa aputile wene na yene, eico wene apangile ukukana ukulemba nangu ukusabankanya ku bantu amashiwi yantu yapeelwe kuli wene. Lelo pantu ukulemba kwa Cebo cakwa Lesa kuli kufwaya kwakwa Lesa ukucila ukukabila kwa bantunse, ''wene alitungulwilwe ku Mupashi wa Mushilo'' icakuti wene ta kwete ukusala muli uyu mulandu. ''Ine naba mu kusekwa cila bushiku, umuntu onse alepumya ine...Elyo ine natile, ine nshakalumbule wene, nangu ukusosela kabili mwi shina lyakwe. Lelo icebo cakwe cali mu mutima wandi kwati mulilo ulebilima uwaisalilwa mu mafupa yandi, kabili ine nalinakile ukushipikisha, kabili ine nafililwe ukuleka'' (Yeremia 20:7,9). 

Mu musango umo wine ilyo Balamu apangile ukutiipa Israele, umupashi wakwa Lesa walengele wene ukusosa ipaalo pali bene mu kufipilibula (Impendwa 24:1-13 pashanya Amalango 23:5). 

Impendwa ya bantu abo Lesa aputile muli bene ku kusosa icebo Cakwe bapitile mu nshita sha kupatikishiwa ukubomba ifyo. Ukutantika ilyashi kulepapusha:-

  Mose   (Ukufuma 4:10)

  Esekiele  (Esekiele 3:14)

  Yona   (Yona 1:2,3)

  Paulo  (Imilimo 18:9)

  Timote (1 Timote 4:6-14)

  Balamu (Impendwa 22-24)

Ici conse cileshininkisha ifyo ifwe twasambilile muli 2 Petro 1:19-21 - ukuti icebo cakwa Lesa te kutontonkanya kwa bantu abene, lelo caishile ku bantu ukupitila mu kuputwamo ku kulemba ifyo ifyasokolwelwe kuli bene. Kasesema Amose alangile: ''Yehoba Lesa nasosa, ni nani ushingasesema?'' (Amose 3:8). Pa nshita imo Mose alufishe umusango wakwe umwine, ukuputwamo kwakwe kuli Lesa kwalikosele nganshi: ''Aya yonse amafunde, ayo Yehoba asosele kuli Mose...'' (Impendwa 15:22,23); aya mashiwi icine cine yalandilwe na Mose (Impendwa 15:17).

Icishininkisho cimbi pali ici cakuti bakalemba wa Baibele bailwike ukuti bene ta bailwike umupwilapo ifintu ifyo bene balelemba. Bene ''bafwailishe'' ubupilibulo bwalungama - ''kuli abo cene casokolwelwe, ukuti te kuli bene abene, lelo kuli ifwe eko bene balebombela ifintu'' ifyo bene balembele (1 Petro 1:9-12). Amashiwi yatuntulu ayo bene balembele ta yali kwilula kwabo, pakumona ukuti ici e cintu bene balefwailisha. Ifi ifyalakonkapo filangililo fine fine: Daniele (Daniele 12:8-10); Sekaria (Sekaria 4:4-13); Petro (Imilimo 10:17).

Ngacakuti aba bantu bali abaputwamo lubali fye, ninshi ifwe ta tukwete ukufika ku Cebo nangu ku mupashi wa cine wakwa Lesa.  Ngacakuti ifyo bene balembele fyali e Cebo cakwa Lesa icine cine, ninshi lyene  cene cakonka ukuti bene balikwete ukutungululwa no mupashi wakwa Lesa mukupwililila mu nshita ya kuputwamo - nga teifyo icafuminemo nga ta cali Cebo cakwa Lesa mu kusanguluka. Ukupokelela ukuti Icebo cakwa Lesa Cakwe  mukupwililila, kupeela ifwe umundowendowe na umbi wa kubelenga no kunakila cene. ''Icebo cenu calisanguluka; eico umubomfi wenu alitemwa cene'' (Amalumbo 119:140).

Eco amabuku ya muli Baibele yene mulimo wakwa Lesa ukuptila mu mupashi Wakwe, ukucila pa kulemba kwa bantunse. Icine ici cilelangwa pa kutontonkanya umusango Icipingo Cipya cisonta ku malembo ya mu Cipingo ca Kale:-

  -  Mateo 2:5 asosa ifyo ''cene calembelwe ukupitila muli bakasesema'' - Lesa alelemba ukupitila muli bene. Baibele wa Cingeleshi uwitwa mu bwipi R.V. lyonse  abomfya ishiwi  lyakuti ''ukupitila muli'' pa kulondolola ifyo Lesa alembele na bakasesema.

  -  ''Umupashi wa Mushilo pa kanwa kakwa Dabidi walandile...'' (Imilimo 1:16.

  -  Uyu e musango Petro alandile ukufumya mu   Amalumbo: pashanya Aba Hebere 3:7).

  -  ''Umupashi wa Mushilo walandile bwino  na Esaya'' (Imilimo 28:25 - uyu e musango  Paulo alandile ukufumya muli Esaya). Luka 3: 4 alanda palwe ''buuku lya mashiwi yakwa   Esaya'' ukucila fye ukuti, 'ibuuku lyakwa   Esaya'.

Bakalemba wa Baibele abantunse ta bali abacindikwa muli uyu mulimo ku Bena Kristu bantanshi; ni pa mulandu wakuti amashiwi yabo yali ayaputwamo no Mupashi wakwa Lesa e cali icacindama. 

Ifwe twalasondwelela ici ciputulwa no kutantikwa kwa ma vesi ayo ayalelanga ukuti Umupashi wakwa Lesa ulesokololwa kuli ifwe ukupitila mu cebo Cakwe icalembwa:-

 -  Yesu asosele pa mbilibili ati, ''Ifyebo ifyo ine nsosa ...fyene mupashi'' (Yohane 6:63); Wene asosele pa kuputwamo ukufuma  kuli Lesa (Yohane 17:8; 14:10).

 - Ifwe tulondololwa nga bafyalwa libili  kuli fyonse fibili umupashi (Yohane 3:3-5)  ne cebo cakwa Lesa (1 Petro 1:23).    

 - ''Ifyebo fintu Yehoba wa milalo atumine  mu mupashi wakwe...kuli bakasesema''  (Sekaria 7:12).

 - ''Ine nkapongolola umupashi wandi pali  imwe, ine nkalenga ifyebo fyandi  ukwishibwa kuli imwe'' (Amapinda 1:23)  yakumbinkanya ukwiluka kwa cine kwa cebo  cakwa Lesa no kubomba kwa mupashi Wakwe   pali ifwe

 - ukubelenga ili Buku ukwabulo  kwiluka ta cili cintu, pakumona ukuti umupashi/amano yakwa Lesa ta  yalesokololwa kuli ifwe.

 - Kuli ukwendela pamo pakati ka Mupashi  wakwa Lesa ne cebo Cakwe mu mashiwi ayengi: ''Umupashi wandi uyo uli pali  iwe, ne fyebo fyandi ifyo ine nabika mu kanwa kobe...'' (Esaya 59:21); ''Pa mulandu wa cebo Cenu, no kulingana no  mutima wenu mwe bene (umupashi)'' (2 Samwele 7:21); ''Ine nkabika  umupashi wandi mu kati kenu  (umutima wenu - mona mu lyashi)...''; ''ine nkabika ifunde lyandi...mu  mitima yabo'' (Esekiele 36:27; Yeremia 31:33).

THE POWER OF GOD'S WORD

AMAKA YA CEBO CAKWA LESA

Umupashi wakwa Lesa ukukana losha fye ku mano/imifwaile Yakwe lelo pamo na ku maka ayo Wene alangilako ayo matontonkanyo, cili cakwenekelo kuti umupashi-icebo Cakwe ta cili fye mashiwi ya mano Yakwe; kuli pamo amaka ayaluma mu cebo cilya.

Ukwishiba kwa cine kwa maka yalya kufwile ukulenga ifwe ukupimpa ukubomfya yene; konse ukumfwe nsoni ukukumine ku kubombe fyo kufwile ukucimfiwa no kwishiba kwesu ukwakuti ukunakila ku cebo cakwa Lesa ku kapeela ifwe amaka ayo ifwe tulekabila ku kubutuka ukufuma mu tuntu tunono utwa bwikashi buno, ukulola kwi pusukilo. Ukupitila mu kwishiba kwa kubomba ifi, Paulo alembele ati:- 

 ''Ine nshili na nsoni ku Mbila nsuma (icebo) yakwa Kristu: pantu yene maka yakwa Lesa   ukufika kwi pusukilo'' (Abena Roma 1:16).

 Luka 1:37 asosa pa cikomo cimo cine: 

 ''Icebo conse cakwa Lesa ta cakabule maka (umupashi)''.

Ukusambilila Baibele no kulenga wene ukubomba mu myeo yesu kwena ni nshila ya maka. Cene cili icapusanako ku musango wa talala wa bakasambilisha wa mipepele na kabili ku bwina Kristu 'bwa kumfwa fye busuma' bwa filonganino ifingi, uko bene basosa fye panono pa mashiwi yanono, lelo ta kuli ukubikako amano ku kwiluka nangu ukulenga yene ukubomba. ''Icebo cakwa Lesa ca mweo kabili ca maka''; ''icebo  ca maka Yakwe (Lesa)'' (Aba Hebere 4:12; 1:3). ''Icebo cakwa Lesa...cibomba na maka pamo muli imwe mwe batetekela'' (1 Tesalonika 2:13). Ukupitila mu Cebo, Lesa alebomba na maka mu mano ya batetekela abacine, cila nshita cila bushiku.

Eico icishinte ca lyashi lya Mbila nsuma lintu iwe ulesambilila cili pa maka ya cine yakwa Lesa; ngacakuti iwe wasuminisha yene ukubomba, kuti yabomba mu mweo obe ku kusangula iwe umwana wakwa Lesa, ukulangisha umupashi/amano yakwa Lesa mu musango umo mu bwikashi buno, ukuteyanya iwe ku kwalukila ku musango wakwa Lesa uwa bumupashi uyo ukesa pa kubwela kwakwa Kristu (2 Petro 1:4). Ukubila kwakwa Paulo kwali ''mu kulangilila kwa mupashi no kwa maka'' (1 Abena Korinti 2:4).

Ifwe tuli abashingulukwa na abo abakwata icitetekelo ca lubali muli Baibele nge cebo cakwa Lesa, nangu bene baitunga ukuipeela kuli Kristu. Umusango umo wine bene baitunga ukutetekela muli Lesa, lelo bene bafilwa ukusuminisha ukuti Wene muntu icine cine. Pa kukana ukuputwamo konse kwa Amalembo no bukulu bwa yako pa mulu wa kufwaya no kusumina kwesu fwe bene, bene balekana amaka yakwa Lesa. Amashiwi yakwa 2 Timote 3:5 yaisa ku mano: ''abakwata umusango wa bulesa, lelo abakana amaka ya buko'', e kutiila amaka ya cebo ca Mbila nsuma.

 Ukutetekela kwesu kulesentekwa ne sonde (''Teti iwe utetekele ici muli ulya musango, te ifyo?!''), na Paulo efyo cali ne mpuka yakwe iya bakabila: ''Ukubila palwa capindama kwene buwelewele kuli abo abaleonaika; lelo kuli ifwe fwe balepusuka, kuli maka yakwa Lesa'' (1 Abena Korinti 1:18). 

Pa kubika ici mu mano, bushe te kuti ifwe umo umo twikate Baibele mu minwe yesu no mucinshi ukalamba nganshi, no kubelenga wene no kupimpa kukalamba nganshi ku kwiluka no kunakila?

THE ATTITUDE OF GOD'S PEOPLE TO HIS WORD

IMIBELE YA BANTU BAKWA LESA KU CEBO CAKWE

Ukubelenga mu kusakamana ifyalembwa fya Baibele kulelangilila ukuti bakalemba wa Baibele ta baishibe fye ukuti bene bali abaputwamo, lelo bene baishibe ukuti na bakalemba wa Baibele bambi bali abaputwamo pamo. Shikulu Yesu e wantanshi muli ici. Ilyo Yesu alandile ukufumya mu Amalumbo yakwa Dabidi, wene atendeke na mashiwi ati, ''Dabidi mu mupashi...'' (Mateo 22:43), ukulango kusuminisha kwakwe kwa cishinka cakuti amashiwi yakwa Dabidi yali ayaputwamo. Yesu kabili asosele ulwa ''malembo'' yakwa Mose (Yohane 5:45-47), ukulanga ukuti wene alitetekele Mose ukulemba amabuku yalya yasano ayakubalilapo mu Cipingo ca Kale. Abena Kristu abetwa 'aba fikansa ifyacilamo' balatwishika nga Mose enga lemba, lelo imibele yakwa Kristu  pa mbilibili yapinkana ne mitontonkanishe yabo. Wene aitile  amalembo yakwa Mose ''ifunde lyakwa Lesa'' (Marko 7:8,9). Ibumba limo line lya bakatwishika bashili ba cishinka litunganya ukuti ifingi mu Cipingo ca Kale lyashi lya kwelenganya fye, lelo Yesu nangu Paulo ta baleficita muli uyo musango. Yesu asosele ulwakwa Namfumu waku Sheba nge lyashi lya kusuminisha lya ficitike icine cine kale (Mateo 12:42); wene ta sosele ati, 'Nge fyo ilyashi lili pali Namfumu waku Sheba...'.  

Imibele ya batumwa yapalene kuli iyo iyakwa Shikulu wabo. Ici cashininkishiwa na Petro uwa landile ukuti imicitile yakwe mu kwishiba kwa kumfwa ifyebo fyakwa Kristu na matwi yakwe umwine yafimbilwe ne ''cebo ca cine ca busesemo icacilamo'' (2 Petro 1:19-21). Petro atetekele ukuti amakalata yakwa Paulo yali ''Amalembo'' pamo nga ''amalembo yambi'', amashiwi yabomfiwa  ilingi pa fyalembwa mu Cipingo ca Kale. Eco Petro amwene amakalata yakwa Paulo nga yali na maka pamo nge Cipingo ca Kale.

Kuli ifyakusontelela ifingi mu Imilimo, mu Makalata na mu Ukusokolola ku Mbila nsuma (icilangililo, pashanya Imilimo 13:51; Mateo 10:14), te kulangilila fye ukuti fyonse fyali ifyaputwamo ku Mupashi umo wine, lelo ukuti ifyalembwa mu Mbila nsuma fyacitilwe na bakalemba wa Cipingo Cipya nge fyaputwamo. Paulo muli 1 Timote 5:18 alanda pamo pa Amalango 25:4 (mu Cipingo ca Kale) na pali Luka 10:7 nga ''Amalembo''.  Paulo ashininkisha umulandu wakuti imbila yakwe yafumine kuli Kristu, te ku mwine (Abena Galatia 1:11,12; 1 Abena Korinti 11:23; 15:3). Ici casuminishiwa na batumwa bambi; eco Yakobo 4:5 alanda pa mashiwi yakwa Paulo ku Abena Galatia 5:17 nga ''Amalembo''. 

Lesa ''alanda'' kuli ifwe muli Kristu; eico ta kuli kukabila kwa kusokolola kumbi (Aba Hebere 1:2). Kuti camonwa ukuti Baibele asontelela kuli fimbi ifyalembwa ifyaputwamo ifyo pali nomba ta filesangwa (ifilangililo, ibuku lyakwa Yashere, ifyalembwa fyakwa Natani, Eliya, Paulo ku bena Korinti, ne buku lya citatu lyakwa Yohane lipilibula ukuti Yohane alilembele kalata untu ashasungilwe ku lukuta uyo Diotrefesi akene ukunakila). Bushe mulandu nshi ifi ifyalembwa ta fyasungilwa pa mulandu wesu? Ica cishinka ni pa mulandu wakuti fyene ta fyali na mulimo kuli ifwe. Eico ifwe tuli no kwikala mu kushininkisha kwakuti Lesa alisunga fyonse ifyo ifili no mulimo kuli ifwe.

Limo limo cene cilatungwo kuti amabuku ya Cipingo Cipya yaishile suminishiwa panono panono nga yaputwamo, lelo icishinka cakuti Abatumwa bacitile ifyalembwa fya cila umo no mubiye nge fyaputwamo ta cisuminisha ici icine cine. Kwali icabupe ca cisungusho ca Mupashi uwa liko ku kwesha ngacakuti amakalata na mashiwi yantu yatungile ukuputwamo icine cine yali ifyo (1 Abena Korinti 14:37; 1 Yohane 4:1; Ukusokolola 2:22). Ici cilepilibula ukuti amakalata yaputwamo yali ayasuminishiwa apo pene nga ayaputwamo. Nga kwali ukusala kwa buntunse ukwabulo kutungululwa  kwa ifyo ifyaile muli Baibele wesu, ninshi ibuku ili nga ta lyakwete maka. 

2.3 Gifts Of The Holy Spirit

2.3 Ifya bupe Fya Mupashi Wa Mushilo
Pa nshita shalekanalekana mu kubomba Kwakwe na bantu, Lesa alapeela ku bantu ukubomfya amaka Yakwe (''Umupashi wa Mushilo''). Lelo, ici ta catala aciba mu musango wa cibomfye bomfye, ukupeela bene amaka ya kucita ico bene balefwaya; lyonse ukubomfya kwa uyu Umupashi wa Mushilo kuba kwa mulimo uwashininkishiwa. Ilyo wene wapwililike, ica bupe ca Umupashi wa Mushilo calipokolwelwe. Ifwe tufwile ukwibukisha ukuti umupashi wakwa Lesa ubomba mu nshila intu itwala kuntanshi ukufwaya kuntu kuli mu mano Yakwe. Ukufwaya Kwakwe ilingi kusuminisha ukucula kwa nshita inono mu myeo ya bantu mu kuletapo ukufwaya Kwakwe kwa nshita itali (mona Isambililo 6.1), eico cene cili kusubilwa ukuti Umupashi wa Mushilo Wakwe ta wingabomfiwa ku kucefya ubucushi bwa bantunse mu mweo uno. Ukwafwilisha konse uko wene ufikilisha ku kaba kwa kufwaya Kwakwe ukwacilamo ukwa kulanga amano yakwa Lesa kuli ifwe. 

Ici capusana nganshi ku mibele ya bena Kristu balumbuka ukulosha ku Mupashi wa Mushilo mu bushiku buno; icilangililo cipeelwa kwati ukutetekela muli Kristu bunonshi pa mulandu wa fisuma fya ku mubili, pamo nga ifi, ukuposhiwa ku bulwele, kuntu Umupashi wa Mushilo uletunganishiwa ukupeela. Ici kuti calondolola umulandu mu fyalo fyaonaika  ku bulwi nga Uganda kuli ukwisa kwa bantu abengi abo abaleitunga ukukwata ifya bupe bwa kuposha ifya mupashi elyo, ukulingana ne ficitika, ukuitunga uku ilingi fyendela pamo ne nshita sha kukabila kukalamba ukwa buntunse. Ici cine calenga ukuitunga kwa shino nshita ukukwata umupashi ukuba mu kutunganya; ngacakuti umuntu umo alefwaya ukukwata ubwishibilo bwa kupula mu bwafya bwa nshita ino ubwa buntunse, cene cili icayanguka ukuitunga ukusanga icintu cimo icilepwisha ubu bwafya. 

Abengi 'abena Kristu' ilelo baitunga ukukwata ifya bupe fya mupashi ifyacisungusho, nomba ilyo bene baipushiwa pa kushininkisha umulimo wa fiko cinshi, kuli ukutwishika nganshi. Lesa lyonse apeela umupashi Wakwe ku kufikilisha imilimo yashininkishiwa, iyalondoloka. Pa mulandu wa ici, abo kale abakwete icine cine ifya bupe fya mupashi balishibe bwino bwino ico cintu bene bali no kubomfyako fyene, kabili eico bene ta bafikilishe mulimo lubali fye mu kubomfya kwabo kwa fiko. Ici capusana no kufilwa ukwingi no kuposha kwa lubali uko abengi bacita abo abaitunga ukukwata ifya bupe fya mupashi fya kuposha amalwele lelo. 

Ifilangililo ifi ifyalakonkapo fyonse filanga imilandu mu kushininkisha kabili imilimo iya lengele ukupeela kwa fya bupe fya mupashi. Mu milandu yonse iyi ta muli cintu ca kuitemenwa ku kukwata ifya bupe ifi, nangu abo abakwete ifi fya bupe ukuba na maka abene ku kubomfya fye fyene nga fintu bene bamwene ukulinga. Pa mulandu wakuti ifwe tulelanda palwa mupashi wakwa Lesa, ta cingasuminishiwa ukutontonkanya ukuti abantu kuti batungulula ukubomfya kwa uko, pa kumona ukuti wene wapeelwe kuli bene ku kubomba mu kushikimika imifwaile yakwa Lesa, ukucila iyo iya bantu abo abakwete ukubomfyako wene pa nshita inono (pashanya Esaya 40:13).  

   - Mu nshita shakubalilapo mu milandu ya kale  ya Bena Israele, bene balipeelwe ifunde lya  kupanga itenti ilya yemba (''ica kwikalamo'' umo mwali no kusungilwa icakufutumwinapo ne fintu  fimbi fya mushilo; amafunde ayatantikwa  yalipeelwe palwa kupanga ifintu fyonse ifyo  fyalefwaikwa pa kupepa Lesa. Pa kufikilisha ici, Lesa apeele umupashi Wakwe ku bantu bamo. Bene bali, ''abaisulamo umupashi wa mano, ukuti bene  bapange ifyakufwala fyakwa Aarone...'' na  fimbipo (Ukufuma 28:3).

  - Umo pali aba bantu, Besaleele, ali  uwaisulamo umupashi wakwa Lesa, mu mano, na mu kwiluka, na mu kwishiba, na mu musango onse wa kubomba, ku...kubomba muli golde na... mu kuputula kwa mabwe...mu musango onse wa  kubomba'' (Ukufuma 31:3-5).

  - Impendwa 11:14-17 yalemba ifyo umupashi/ amaka yamo ifyapeelwe kuli Mose fyapokelwe  ukufuma kuli wene no kupeelwa ku bakalamba bakwa Israele, pa mulandu wa kupeela bene  amaka ku kupingula imilandu ya bantu bwino bwino pakuti kube ukutubilisha kuli Mose.  Pantanshi fye ya mfwa yakwa Mose, ica bupe ca  mupashi caliseshiwe ukufuma kuli wene ukuya  kuli Yoshua pakuti wene, pamo, engatungulula  abantu bakwa Lesa bwino bwino (Amalango 34:9).

  - Ukufuma pa nshita abantu bakwa Israele  baingile mu calo cabo ukufika pa mfumu yabo ya ntanshi (Sauli) bene baletekwa na bantu  abaleitwa abapingushi. Mu nshita iyi ilingi bene balecushiwa ku balwani, nomba ibuku lya Abapingushi lyalemba ifyo umupashi wakwa Lesa waleisa pali bamo aba mu bapingushi ku  kupokolola Israele mu kusungusha ukufuma ku bakucandilila babo - Otiniele (Abapingushi 3: 10), Gideone (Abapingushi 6:34) na Yefuta (Abapingushi 11:29) fyalangilila bwino.

  - Umupingushi umbi, Samusoni, alipeelwe umupashi pakuti epaye inkalamo (Abapingushi  14:5,6); ukwipaya abaume 30 (Abapingushi 14: 19) no kuputaula intambo shintu wene  akakilweko (Abapingushi 15:14). Uyu ''Umupashi wa Mushilo'' eico ta wakwetwe na Samusoni  ukutwalilila - wene waishile pali wene ku  kufikilisha ifintu fyashininkishiwa na panuma walipokolwelwe. 

  - Ilyo Lesa alekwata imbila ya bantu Bakwe iyaibela, umupashi waleputa mu muntu umo ku kusosa icebo cakwa Lesa mu cine. Ilyo imbila yapwile, icabupe ca mupashi wa kusosa ukufuma kuli Lesa calepokololwa, na mashiwi ya ulya muntu lyene yali yakwe umwine ulya muntu kabili, ukucila ayo ayakwa Lesa.

 ''Umupashi wakwa Lesa waishile pali  Sekaria...no kusosa kuli bene   (abantu), Efyo Lesa asosa, Bushe  cinshi imwe mwapulila mu mafunde  yakwa Yehoba...?'' (2 Imilandu 24:  20).

Mona 2 Imilandu 15:1,2 na Luka 4:18,19 pa filangililo fimbi.

Ukufuma pali ici cene cilingile ukushininkishiwa ukuti ukupokelela kwa kubomfya umupashi wakwa Lesa pa mulimo umo ta kwali 

  - Cikatilo ce pusukilo

  - Cintu cimo catwalilile mu mweo onse wa muntu

  - Maka yabulo kwishibikwa mukati  kabo

  - Cintu canonkelwe ku muntu ukupitila mu 'kusansamuka kwakwe'.

Cene cili no kusoswa ukuti kuli ukufulungana kwa kutontonkanya palwa fya bupe fya Mupashi wa Mushilo. Abantu baitunga ''ukupokelela Umupashi wa Mushilo'' na mu Mayanda ya Mbila nsuma ayengi kashimika apeela amaka ya 'kupokelela ifya bupe fya mupashi' kuli abo abaletontonkanya 'ukupokelela Yesu'. Lelo kufwile ukupatikisha ilipusho, Bushe fya bupe nshi? Cene ta cingaba cakutontonkanyapo ukuti abantu ta beshiba bwino bwino fya bupe nshi fintu bene bakwata. Samusoni alipeelwe ca bupe ca mupashi ku kwipaye nkalamo (Abapingushi 14:5,6); lintu wene alungatene ne nama yalebuluma wene aishibe bwino bwino ico umupashi wapeelelwe kuli wene. Ta kwali kutwishika mu mano yakwe. Ici cene caiminina mu kupusana sana kuli abo buno bushiku abaitunga ukupokelela Umupashi wa Mushilo, lelo ta babomba umulimo washininkishiwa nangu umo; nangu ukwishiba ica bupe nangu ifya bupe fintu bene balingile ukukwata. 

Icine cine ta kuli mwakulosha mumbi lelo kuli fye ukusondwelela kwa mulandu ukuti abo bantu bakwata fye inkuntu-mutima ya bwishibilo bwasuntikana no Bwina Kristu, no kufutatuka ukwisapo mu mibele yabo ya bwikashi kwaleta kuli bene ukumfwa kwa bupya ubwaibela mukati kabo abene. Pa kuba abaibukila ici, bene balifyambata amashiwi ya muli Baibele ayali pa fya bupe fya Mupashi wa Mushilo, no kusondwelela umulandu ati, 'Ici kwena e cintu ine ndeumfwa!' na Pasta wabo uwasamwa auma bene pa mutwe panono no kulanda ati, 'Walungika iwe! Lesa alumbaniwe!' no kubomfye misango iyi nge 'cishininkisho' ilintu wene ale esha ukushininkisha kuli bambi ukupokelela Umupashi wa Mushilo. Icishinte ca mulandu wa kuluba uku cili mu kubulwa kwa kwiluka kwa Baibele kuntu abo bantu bakwete intanshi ta balakwata ico abene bamwene ati e 'kupilibuka'. 

Lintu ifwe tulelwishanya no kubepwa kwa mifwaile yesu fwe bene (Yeremia 17:9), ifwe tufwile ukubika amakasa yesu pa cilibwe icakosa ca fishinka fya Baibele. Ta kuli cimbi icakukabila ukucila pa kusambilila fintu umupashi wakwa Lesa ubomba. Ifwe bonse twalitemwa ukutontonkanyo kuti amaka yakwa Lesa yalebomba na ifwe mu myeo yesu. Nomba bushe ni mu musango nshi kabili mulandu nshi Wene alebombele fyo? Bushe icine cine ifwe twalikwata ifya bupe fya mupashi ngefyo abantu bakwete mu fyalembwa muli Baibele? Ngacakuti ifwe tulefwaisha icine cine ukwishiba Lesa no kukwata isenge lya mweo na Wene, ifwe tuli no kwishiba ukupamfya kwa kwiluka ifintu ifi bwino bwino.

REASONS FOR THE GIFTS IN THE FIRST CENTURY

IMILANDU YALENGELE IFYA BUPE MU MYAKA YA MWANDA WA NTANSHI

Ukwibukisha amasambililo ya ntanshi ayo ifwe tusambilile kale pa mulandu wa fya bupe fya mupashi wakwa Lesa, nomba ifwe twaisa ku fyalembwa palwa fya bupe fya mupashi mu Cipingo Cipya ifyo ifya kwetwe mu lukuta lwa ntanshi (e kutiila, amabumba ya batetekela abaikele mu nkulo ya panuma ya nshita yakwa Yesu).

Ifunde lyakwa Yesu ilya kupelekesha lyali ku batumwa ukuya mwi sonde monse ukulashimike Mbila nsuma (Marko 16:15,16). Ici bene balicitile, no bukulu bwa mulandu bwali ni mfwa yakwa Kristu no kubuuka Kwakwe e fyali pa ntanshi mu mbila yabo. Lelo ibukisha ukuti ilya nshita ta kwali Cipingo Cipya ngefyo ifwe twaishiba cene. Ilyo bene baleiminina mu mansa na mu masunagoge ukusosa pa mulandu wa muntu uyu Yesu wa ku Nasareti, ilyashi lyabo lyaleumfwikwa kwati kwangala fye - kabasa wa mbao uwa fumine ku Israele uwali uwapwililila, uwa fwile elyo no kubuushiwa mu kufikilisha bwino ubusesemo bwa Cipingo ca Kale, kabili nomba alelomba bene ukuti babatishiwe no kukonka icakumwenako Cakwe. 

Mu nshiku shilya, abantu bambi nabo bale esha ukupanga amabumba ya mipepele ya bufi. Kwalefwaikwa ukuba inshila imo ya kushininkisha ku bantu bonse ukuti imbila iyalebilwa na Abena Kristu yafumine kuli Lesa Umwine, ukucila ukuba masambilisho fye ya buntunse ya mpuka ya balondo ukufuma ku Israele wa ku kapinda ka ku kuso.

Mu nshiku shesu, ifwe tubutukila ku fyalembwa mu Cipingo Cipya palwa mulimo wakwa Yesu ne sambilisho Lyakwe pakuti ifwe tushininkishe ukuti imbila yesu yafuma kuli Lesa; lelo mu nshiku shilya, intanshi cene ta cilalembwa no kubapo, Lesa alisuminishe bakashimika ukubomfya kwa Mupashi Wakwe wa Mushilo pakuti kube ukushininkishe cine ca fintu bene balesosa. Uyu e mulandu walengele ukubomfya kwa fya bupe mu cinso ca bantu bonse; ukukanabapo kwa kulembwa kwa Cipingo Cipya nga kwalengele pamo ubwafya ku mabumba yapya ya baletetekela ukukula mu citetekelo cabo. Ubwafya ubwingi ubwaleisa mu kubomba kwabo pakati kabo nga tekuti bukwate inshila yaishibikwa ya kupwisha bwene; nga kwali fye inshila inono ya kutungulula kuli bene ku kukula mu citetekelo muli Kristu. Eico pa milandu iyi ifya bupe fya Mupashi wa Mushilo fyalilengelwe ukubapo ku kutungulula abatetekela ba ntanshi ukupitila mu mbila shaputwamo, fisuke ifyalembwa fya Cipingo Cipya fya mbila nsuma no kusambilisha kwakwa Yesu filembwe no kusabankana.

Pamo nga pe, iyi milandu ya kupeela kwa Mupashi wa Mushilo yalengele ukwishibikwa apabuuta:-

 - ''Ilyo wene (Yesu) aninine pa mulu (ku  mulu), wene...apeele ifya bupe (fya mupashi) ku bantu...ku kulungamika abashila, ku  kubomba kwa (kushimika) kupyunga, ku kukusho mubili wakwa Kristu'', e kutiila abatetekela (Abena Efese 4:8,12).

 - Eico Paulo alembele ku batetekela ba pa Roma ati, ''Ine ndefuluka ukumona imwe,  ukuti ine mpeelepo pali imwe ca bupe ca mupashi, ku kuleka imwe mube abalimbwa'' (Abena Roma 1:11).

Pa mulandu wa kubomfya ifya bupe ku kushininkisha ukubila kwa Mbila nsuma, ifwe tubelenga ati:-

 - ''Imbila nsuma yesu ta yaishile kuli imwe mu cebo fye, lelo mu maka pamo, na mu Mupashi wa Mushilo,  na mu kushininkisha kwine kwine'' ukuptila mu  fisungusho ifya citilwe (1 Tesalonika 1:5 pashanya  1 Abena Korinti 1:5,6).

 Paulo alelanda ulwa ''ifyo fintu ifyo Kristu  abombela muli ine, ku kulenga Abena fyalo  ukunakila pa mulandu wa cebo ne milimo (ya  fisungusho), ukupitila mu filangililo fya maka, ne fipesha mano, ku maka ya Mupashi wakwa Lesa'' (Abena Roma 15:18,19).

 - Pa mulandu wa bakashimika wa Mbila nsuma, ifwe  tubelenga ati, ''Na Lesa pamo alebeela bene ubunte, ku fishibilo ne fipesha mano pamo, na ku fisungusho  fyalekanalekana...ifya bupe fya Mupashi wa Mushilo'' (Aba Hebere 2:4).

 - Umulimo wa kubile Mbila nsuma mu calo ca Saiprasi (Cyprus) wa afwilishiwe ne fisungusho, icakuti  ''umulashi (governor) wene ilyo amwene ifyo ifya citilwe, alitetekele, pa kusunguka pe sambilisho'' (Imilimo 13:12).

Eco ifisungusho fyatungulwile wene ku kucindika mu cishinka amasambilisho ayalesambilishiwa. Pa Ikoniamu pamo, ''Shikulu...apeele ubunte ku cebo ca kusenamina kwakwe, no kusuminisha ifishibilo ne fipesha mano ukucitwa'' (Imilimo 14:3).

Ifi fyonse fyapwishishiwa mu bwipi no kulandwapo pa kunakila kwa batumwa kwi funde lya kubila: ''Bene baile, no kubila konse konse, Shikulu alebomba na bene, no kushininkishe cebo ku fishibilo ifyalekonka'' (Marko 16:20).

SPECIFIC THINGS AT SPECIFIC TIMES

IFINTU IFYASHININKISHIWA PA NSHITA IYASHININKISHIWA

Eico ifya bupe ifi ifya mupashi fyapeelwe pa mulandu wa kubomba ifintu ifyashininkishiwa pa nshita iyashininkishiwa. Ici calanga icilubo ca kutunga ukuti ukukwata kwa kusungusha ukwa fya bupe cintu caisa mu kwikalilila mu mweo wa muntu. Abatumwa, ukubikapo Petrol, ''baisushiwemo Umupashi wa MUshilo'' pa mutebeto wa Pentekoste, bwangu bwangu panuma ya kunina kwakwa Yesu (Imilimo 2:4). Eico bene bali na maka ya kulandila mu ndimi isheni pa mulandu wa kutendeka ukubila kwa Mbila nsuma ya Bwina Kristu mu musango wa kupapa. Ilyo ababuteko baeseshe ukulesha bene, elyo ''Petro, pakuba uwaisula no Mupashi wa Mushilo'' ali na maka ya kwasuka bene mu kushininkisha (Imilimo 4:8). Pa kuleka bene ukufuma mu cifungo bene bali na maka ya fya bupe ku kulenga bene ukuya balebila - ''bene bonse baiswilemo Umupashi wa Mushilo, kabili bene basosele cebo cakwa Lesa no kushipa'' (Imilimo 4:31).

Kabelenga u ulolekesha ali no kumona ukuti cene ta calembwa ati ''Bene, pa kuba libeela abaisula no mupashi'', bacitile ifintu ifyo. Bene bali abaisushiwamo umupashi ku kubomba ifintu fimo, lelo bene bali no kwisushiwamo na kabili ku kubomba umulimo wa konkapo mu kupekanya kwakwa Lesa. Paulo na wene pamo ''aisushiwemo Umupashi wa Mushilo'' pa lubatisho lwakwe, lelo panuma ya myaka wene ali kabili no ''kwisushiwamo Umupashi wa Mushilo'' pakuti wene akande umuntu mubifi ku bupofu (Imilimo 9:17; 13:9). 

Mu kusosa palwa fya bupe fya cisungusho, Paulo alembele ati abatetekela ba ntanshi balikwete fyene ''umwabeela umulingo wa ca bupe cakwa Kristu'' (Abena Efese 4:7). Ishiwi lya ciGreek ilya ''umulingo'' lipilibula ''iciputulwa ca nshita inono'' (mona mwi buku lya Strong's Concordance). Yesu eka e wakwete ifya bupe ukwabula umulingo, e kutiila ukuba no buntungwa bonse ku kubomfya fyene monse umo Wene afwaile (Yohane 3:34). 

Nomba ifwe twalalondolola ifya bupe fya mupashi ifyo ifimoneka ukulumbulwa sana nge fyakwetwe mu myaka ya mwanda wa ntanshi.

  THE FIRST CENTURY SPIRIT GIFTS

  IFYA BUPE FYA MUPASHI MU MYAKA

  YA MWANDA WA NTANSHI

PROPHECY

UBUSESEMO

Ishiwi lya ciGreek ilya 'kasesema' lipilibula umuntu umo u ulanda icebo cakwa Lesa mu cishinka - e kutiila umuntu onse uwaputwamo ku kusosa ifyebo fya kwa Lesa, ico pa nshita shimo icalelenga ukulandila libeela ifintu ifikesacitika ku ntanshi (mona 2 Petro 1:19-21). Eco ''bakasesema'' - abo abali ne ca bupe ca kusesema -baishile ''ukufuma ku Yerusalemu ukwisa ku Antioke. Na umo uwa muli bene uwitwa Agaba aiminine, no kulangilila ku Mupashi ukuti kuli no kuba icipowe (insala) mwi sonde lyonse: ico caishile citika mu nshiku shakwa Klaudi Kaesare. Elyo abasambi, umuntu onse umwabeela amaka yakwe, bapangile ukutuma ifyakwafwilisha ku ba bwananyina'' (Imilimo 11:27-29). Uyu musango uwashininkishiwa nganshi uwa busesemo, uyo uwaishilefikilishiwa bwino mu myaka inono fye, ta uli pakati ka abo abaitunga ukukwata ica bupe ca busesemo pali nomba; icine cine, aba lukuta lwa ntanshi balicetekele ukuti ici ica bupe icine cine calikwetwe pakati kabo, icakuti bene bapeele inshita yabo ne ndalama ku kwafwilisha ukupwisha ubwafya ubo bwasesemwe. Ifilangililo finono fye ifya musango wa cintu ici ifingasangwa mu nshiku shino mu fileitwa ifilonganino 'fyaisulamo umupashi'.  

HEALING

UKUNDAPA

Pa kumona ukuti abatumwa balebila ilyashi lisuma (Imbila nsuma) lya Bufumu bwakwa Lesa ubwalungama ubuleisa pa calo, cene cali icalinga ukuti bene bali no kushininkishe mbila yabo mu kucite fisungusho ifyo fyaletele ukusonda kwa ilya nshita fintu ikaba, lintu ''amenso ya mpofu ya kesuka, na matwi yakwa nkoma-matwi yaka komonwa. Elyo umuntu uwalemana amolu akacilauka...'' (Esaya 35:5,6). Na fimbi pa misango ya Bufumu bwakwa Lesa, mona Isambililo 5. Ilyo Ubufumu bwakwa Lesa bukapampamikwa pa calo, ifilayo fya musango uyu ta fyakafikilishiwe lubali iyo, nangu ukubapo ukutwishika pa Bufumu nga epo buli nangu iyo. Eico ukushininkisha kwakwa Lesa ukwacisungusho ukwa mbila ya Bufumu bulya, kwali mu musango utuntulu uwakupwililisha uwabulo kutwishika; pa mulandu uyu ukundapa ukwingi ukwakusungusha ukwacitilwe na batetekela ba ntanshi kwali mu cinso ca cintubwingi.

Icilangililo icisuma cilesangwa mu kundapa kwakwa Petro pali kalombalomba walemana amolu uyo uwalebikwa cila lucelo pa mwinshi we Tempele. Imilimo 3:2 ilelumbula ukuti bene balebika wene palya ubushiku no bushiku - eco wene ali uwaishibikwa nganshi. Pa kundapwa kuli Petro ku kubomfya kwa ca bupe ca mupashi, ''wene pa kuciluka aliminine, no kwenda, no kwingila pamo na bene mwi Tempele, aleenda no kucilauka...Na bantu bonse balimwene wene aleenda no kutasha Lesa: kabili bene balishibe ukuti ni ulya uwaleikala ku kulomba ifya nkumbu pa mwinshi Wayemba we Tempele: kabili bene baiswilemo ukupapa no kusunguka pali ico caponene pali wene. Awe ilyo umuntu walemana amolu uwaundepwe aikete Petro...abantu bonse babutukile capamo kuli bene pa lukungu...balepapa apakalamba (Imilimo 3:7-11).  

Petro ilyo line atendeke ilyashi lya palwalala pa kubuuka kwakwa Kristu ku bafwa. Pa kukwata icishinka cabulo kutwishika, icishingakaanwa ku ntanshi yabo, mu musango wa ulya kalombalomba waundepwe, kuti ifwe twacetekelo kuti bene bapokelele amashiwi yakwa Petro ukuba yakwa Lesa. Umwinshi we Tempele ''pa nshita ya kupepa'' (Imilimo 3:1) ufwile wakolongenepo abantu, kwati listolo likalamba pa Chibelushi ulucelo. Ni mu cifulo ca musango ngo yu emo Lesa asalile ukushininkisha ukubila kwa cebo Cakwe kuli ici cisungusho palwalala. Cimo cine mu Imilimo 5:12 ifwe tubelenga ati ''ku minwe ya batumwa ifishibilo ne fipesha mano ifingi fyacitilwe pakati ka bantu''. Ukuitunga kwa lelo ukucitwa na bakondapa ba bu 'Pentekoste' na ba musango ngo yu kushinguluka pa fintu ificitika mu filonganino mu kufisama ukucila mu misebo ya mishi, kabili ficitika mu mabumba ya 'batetekela' abafulungana no mupashi wa kwenekela 'icisungusho' ukucitika, ukucila ku cinso ca bantu bonse ba nkosa-mitima.  

Lekeni cisoswe ukuti kalemba we buku ili alikwata ubwishibilo ubwingi mu kulanshanya pa fintu ifi na baitunga pali nomba ukukwata umupashi, kabili no kumona ukubomba kwa kuitunga ukukwata umupashi. Lelo 'ubunte bwandi' ne mwine ubwa kumona 'ukundapa' ukwingi ukwabulo kushininkisha, elyo no kupola lubali, ta cingakabilwa no kulondolole fingi; umuntu onse uwa mukati ka filonganino ifi uwa cishinka ali no kusuminisha ukuti ifingi ifi filacitika. Pa nshita ishingi ine ndasosa ku fibusa fyandi fya bu Pentekoste ati, ''Ine nshili u ushatemwa ukutetekelo kuti limbi imwe mwalikwata aya maka ayakalamba. Lelo Lesa lyonse alalanga bwino bwino uyo u ukwete amaka Yakwe na uyo u ushikwete; eico cene ta cili calubana kuli ine ukwipusha imwe ukulangilila kuli ine ichishinka ici - elyo lyene ine kuti nayalukila ku kupokelela icituntulu ce sambilisho lyenu, ilyo pali ino nshita ine ndefilwa ukuwikishanya na Malembo''. Ta kwatala akuba ''ukulanga kwa mupashi na maka'' bwino bwino kuli ine. 

Ukupusana ku mibele yandi, abaYuda ba ilya nkulo ya myaka ya mwanda wa ntanshi bali na mano ya kukaana ukuti Abena Kristu balikwete ifya bupe fya mupashi wakwa Lesa ifyakusungusha. Lelo nabo bene balisumine, ''Uyu muntu acite fisungusho ifingi'' (Yohane 11:47) kabili, ''Ukuti icine cine icisungusho icalumbuka cacitwa...na cimoneka kuli bonse abekala mu Yerusalemu; kabili tekuti ifwe tukaane'' (Imilimo 4:16). Pamo pene abo abaumfwile abatumwa balelandila mu ndimi ''balisungwike'' (Imilimo 2:6). Ici nomba ta cicitika mu kusuminisha ku fyacisosesose fya baPentekoste. Icishinka cakuti abantu abasuminisha ba 'Pentekoste' ba nomba ilingi balakaana ukuti bene balacita ifisungusho, icine cine cili cituntulu mu kutaalikana uku. Ngacakuti icisungusho cimo caishibikwe mu Yerusalemu monse, bushe tekuti cene cibe ca mano ukusosa ati ngacakuti icisungusho ca cine cacitilwe mu Lubansa lwa Trafalgar mu musumba wa London nangu mu cibansa ca Nyaharuru mu musumba wa Nairobi, kuti lyene kwaba ukusuminisha mwi sonde lyonse ukuti ifya bupe fya mupashi wakwa Lesa ifyakusungusha fyalikwatwa na lelo? Nomba, ba Pentekoste benekela abantu bonse ukusenda 'ifishinka' ifi ifyalakonkapo nge milandu yabo mu kutetekela muli ifi:-

  - Ukuposhiwa (ku nshita imbi) ku filonda  fya mu mala; umusango wa kuposhiwa   ulingile ukutendeka panuma ya kulongana  kwa mapepo.

  - Ifilundwa ifyalemana ukulaololoka.

  - Ukumona nangu ukumfwa ukulawaminako,  nangu ilingi filabwelela mu musango untu   fyalimo kale.

  - Ukusakamana ukufumishiwapo.

Ku filangililo ifi kuti kwalundwa ne cishinka cakuti ba motoka abasenda abalwele baletele abalwele ku kulongana kwa kundapwa ukwalecitwa na T.O. Osborn mu musumba wa Nairobi mu calo ca Kenya; banamutekenya, pakuba abasakamikwa nga kulolela nangu kubwekelamo, balikeele - bacitile bwino, pantu abalwele ta bapolele.

Lelo kuba ukulemba ifilembo ifingi ukwita kwa kupatikisha ukwisa ku kulongana kwa musango uyu: ''Iseni no kumona icisungusho!'' Ici cilenga amano ukwisamo ayakumone cisungusho nangu conse icipaleneko. Mu Cipingo Cipya ta muli nangu panono apalanga ukuti ukupekanya amano ukumone cisungusho kwalefwaikwa intanshi icisungusho ta cilacitika. Cene ca cishinka icakuti bamo pali balya abaundepwe mu myaka ya mwanda wa ntanshi ta bakwete citetekelo - umuntu umo ta ishibe Yesu ali ni nani (Yohane 5:13; 9:36).

Icipalene mu kufulunganya amano cilacitika ukupitila mu kubwekesha bwekeshapo amapepo ayo ayalenga ukulufya mano, ukulisha kwa ng'oma elyo ne nyimbo sha kubilikisha. Tekuti kube kutwishika ukuti ukwibukila kutuntulu ukwakwa Lesa - na fimbi fyonse - kulafumishiwapo kuli ifi. Kalemba wa ili ibuku kuti aibukisha ukusangwako ku kulongana ukwingi kwa musango uyu mu fifulo fyalekanalekana, na cila nshita ukulaumfwa umutwe ubukali pa mulandu wa kulwisha ukusunga ukwibukila kutuntulu kwa Baibele mu cinso ca kutunkwa ukulubila mu ciunda ca ng'oma no kutoota indupi. Ukuti ifi fyonse fimoneka ukuba e ntendekelo ya 'cisungusho' ca buPentekoste cili cishininkisho nganshi cakuti 'ukundapa' kufuma mu nkuntu-mutima na mu mano yapangwa fye, ukucila mu kubomba kwatambalala kwa mupashi Wakwa Lesa. Ku kupusanako, Petro ali na maka ya kubomfya ica bupe ca cine ca fisungusho ku kundapa abantu ngafintu bene balambalele mu misebo (Imilimo 5:15); ukubomfya kwakwa Paulo kwa fya bupe fya cisungusho kwashininkishiwe no mubomfi wa Buteko umwine u ushatetekele (Imilimo 13:12,13), na kabili na bengi abasenshi abaleikala mu musumba wa Listra (Imilimo 14:8-13). Ngafintu cene calefwaikwa ku mulimo uwine no musango wa fya bupe fya mupashi, ifi fintu fyalecitwa pa cintubwingi, kabili tekuti kube kutwishika mu kulondolola kumbi ukucila ukusuminisha ukuti apa epo amaka yakwa Lesa yalelangwa apabuuta ku babomfi Bakwe.

Cimo icafumine mu fisungusho fya kundapa fyakwa Kristu cali icapalana: ''Bene balisungwike (abo abalemona), no kulumbanya Lesa, baleti, Ifwe ta twatala atumonapo ica musango uyu'' (Marko 2:12). 

TONGUES

INDIMI

Abatumwa, bamo pali abo bali balondo be sabi abaswangana, bapokelele umulimo ukalamba wa kuya konse konse mwi sonde, ukubile Mbila nsuma (Marko 16:15,16). Nalimo ukwasuka kwabo kwa ntanshi kwali kwakuti, ''Nomba ine nshaishiba indimi!'' Kuli bene ta wali mulandu wakuti, ''Ine nshali bwino pa sukulu mu kwishiba indimi,'' pantu bene ta basambilile isukulu. Cene calishibikwe fye kuli bonse ukuti ''bene bali abashasambilila kabili abantu abatuutu'' (Imilimo 4:13) nga kulosha mu cintu cilya. Nangu fye kuli bakabila abasambilile sana (pamo nga Paulo), ukukanaishiba indimi kwali ca kucilinganya nganshi. Ilyo abantu baletetekela, ukwikatana pamo uko bene bali no kukwata pa kukula ku mupashi (ilyo Icipingo Cipya ta cilalembwa) kwali kwakuti nga bene ta baleumfwa ululimi lya muntu no mubiye ninshi kwali no kuba ubwafya ubukalamba.

Pa kucimfya ubwafya ubu, ica bupe ca kulandila mu ndimi shimbi (''indimi'') no kuba na maka ya kwiluka ishi ndimi, calipeelwe kuli bene. Baibele wa Cingeleshi uwitwa mu bwipi N.I.V. alumbula ''indimi shimbi'' ati ''indimi''. Icine cine pali ubupusano ubukalamba pakati ka kumona kwa ishi ''ndimi'' na uko ukwa bena Kristu abengi 'abafyalwa cipya cipya', abo abalondolola ukusosasosa kwabo kwa kusansamuka kwa fiunda fyabulo kwishibikwa ati ni 'ndimi'. Ici cimfulumfulu kuti cafumishiwapo pa kulanga ukuti ukulondolola kwa baibele kwa ''ndimi'' kwalola mukuti ''indimi sha bantu bambi''. 

Pa mutebeto wa baYuda uwa Pentekoste, panuma fye yakwa Kristu ukunina ku mulu, abatumwa ''bonse baisushiwe no Mupashi wa Mushilo, no kutendeka ukulandila mu ndimi shimbi...Amabumba yaishile pamo (na kabili, ukulanga kwa fya bupe pa cintubwingi!) no kusunguka, pantu umuntu onse aleumfwa bene balelandila mu lulimi lwakwe lwine. Kabili bonse balepapa baleti, Moneni, bushe aba bonse abalelanda te bena Galile? Kabili ifwe tuleumfwa bene shani cila muntu mu lulimi lwesu (ishiwi limo line lya ciGreek ilyapilibulwa 'indimi') umo ifwe twafyalilwe? Abena Parte na bena Madai...ifwe tuleumfwa bene balelandila mu ndimi shesu...Kabili bonse balisungwike'' (Imilimo 2:4-12). Cene tekuti cibe icalinga ukulemba imiku ibili pa kusunguka no kupapa kwa bantu ngacakuti bene baumfwile fye ukuwowota kuntu abo bacita abaitunga ukukwata ica bupe lelo; ukuleta ukulufyanya nangu ukupusana ukucila ukusunguka no kushininwa ukufuma mu kwiluka amashiwi yalesoswa, uko kwamoneke mu Imilimo 2.

Ukulundapo pa kulingana kuntu kwaba pakati ka ''ndimi'' ne ''ndimi abantu basosa'' ukwalembwa mu Imilimo 2:4-11, ishiwi lya ''ndimi'' lilabomfiwa ku kupilibula ''indimi abantu basosa'' ngafintu ifwe tumona mu fiputulwa fimbi fya Cipingo Cipya; amashiwi yakutiila ''abantu, inko, ne ndimi'' yalibomfiwa imiku isano mu Ukusokolola ku kulanda ulwa bantu bonse aba pano pa calo (Ukusokolola 7:9; 10:11; 11:9; 13:7; 17:15). Ishiwi lya ciGreek ilya ''ndimi'' limoneka mu Cipingo ca Kale ca ciGreek (iciitwa 'Septuagint') mu musango wa ndimi abantu basosa (mona Ukutendeka 10:5; Amalango 28:49; Daniele 1:4).

Muli 1 Abena Korinti 14 e mwatantikwa amafunde yakumine kulwa kubomfya kwa ca bupe ca ndimi; 1 ABena Korinti 14:21 alanda pali Esaya 28:11 ukukuma kufyo ici ca bupe cali no kubomfiwa ku kube nte ku kushinina abaYuda: Mu mafunde calilembwa, Ku bantu aba ndimi shimbi na ba milomo imbi eko ine nkalandila kuli aba bantu...''. Esaya 28:11 pa kubala alesonta ku balwani ba bena Israele abaleisa mu kusansa bene abalesosa ku baYuda amashiwi (''indimi'') bene ta baishibe. Ukulingana ukwaba pakati ka ''ndimi'' ne ''milomo'' kusontelelo kuti ''indimi'' shali ni ndimi shimbi. Kuli ukusontelela kumbi ukwingi muli 1 Abena Korinti 14 ukuti ''indimi'' shisonta ku ndimi shimbi. Uyu chapta e musobololo waputwamo wakwa Paulo palwa kubomfya bubi bubi kwa fya bupe ukwalecitika mu lukuta lwa ntanshi, eico cene cilesambilisha ifingi palwa musango wa fya bupe fya ndimi no busesemo. Muli 1 Abena Korinti 14:37 e muli ubukulu bwa mulandu:- 

  ''Nga umuntu atontonkanya umwine ukuba  kasesema, nangu uwa bumupashi, lekeni wene asuminishe ukuti ifintu ifyo ine ndelemba  kuli imwe e mafunde yakwa Shikulu''.

Nga umuntu aitunga ukuba ne ca bupe ca bumupashi, eico wene afwile ukusuminisha ukuti aya mafunde yaputwamo kuli Lesa palwa kubomfya ifya bupe. Bonse abakaana ukunakila ayo mafunde lelo ninshi bene balesuminisha apabuuta ukuti cili fye bwino kuli bene ukusuula ifyebo fyakwa Lesa ifyaputwamo. 1 Abena Korinti 14:11-17:-

  ''Eico nga ine nshishibe umulolele shiwi,  ine ndi no kuba umweni ku ulesosa, na   wene u ulesosa akaba umweni kuli ie.

  Ifyo fine na imwe, ico muli abapimpa   palwa fya bupe fya bumupashi, imwe   fwaisheni ukuti imwe mube abacincila   ukukuula ulukuta.

  Eico lekeni wene u ulelandila mu lulimi  lushaishibikwa apepe ukuti wene elule. 

  Pantu ine nga napepela mu lulimi  lushaishibikwa, umupashi wandi ulepepa,  lelo amano yandi ta yalekula.

  Bushe cene cinshi nomba? Ine ndi   nokupepa no mupashi, kabili ine ndi  nokupepa no kwiluka pamo: ine ndi  nokwimba no mupashi, ine ndi nokwimba   no kwiluka pamo.

  Limbi ilyo iwe wapaala no mupashi,   bushe wene u ushaishiba kuti alanda  shani Amene pafyo iwe wapeela   ukutootela, pakumona ukuti wene te   lwike fintu iwe walanda?

  Pantu icine cine iwe wapeela   ukutootela bwino, lelo umbi ta kulile''.

Ukusosela mu lulimi luntu abo abali pa kulongana ta baleiluka ninshi ca fye. Ukubomfya amashiwi ya 'cisosesose yabulo kwishibikwa' kuli ukwaleshiwa - pantu bushe kuti ''Amene'' wa cine alandwa shani pa mpela ye ''pepo'' lintu lyaisulamo ifya cisosesose fintu fishingelukwa? Ibukisha ukuti ''Amene'' apilibula ukuti 'Cibe ifyo fine', e kutiila, 'ine nasuminisha fyonse ifyalandwa muli ili ipepo'. Ukusosela mu lulimi luntu lushailukwe na babwananyina bobe ta cikusha bene, efyo Paulo alanda.

Ine ndeibukisha ukusabankanya utupepala kunse ya kulongana kwa cinkupiti kwakwa Billy Graham, ukulomba abantu ukubwelela ku Bwina Kristu bwashintilila pali Baibele. Umwanakashi umo uwa samwa aeseshe ukumpatikisha ukuti isambilisho lyandi lya Christadelphian lyali ''lyakutungululwa na kasebanya'' - pa kusosasosa ifyabulo kwishibikwa mu ''ndimi'' pali ba mineti 10. Ulya ta wali musango wakuti ine ''nkule''; icine cine ici e cintu Paulo alekonkomesha ukukaana cita. 1 Abena Korinti 14.

 Vesi 18:-

 ''Ine ndetasha Lesa wandi, ine ndasosa ne

 ndimi ukucila imwe bonse''.

Pa mulandu wakwe wa kwenda mu ncende ishingi mu kubila Kristu, Paulo akabiile ca bupe ca ndimi abantu basosa (''indimi'') ukucila abengi. 

 Vesi 19:-

  ''Lelo mu lukuta ine kuti nasosa amashiwi   yasano no kwiluka kwandi, pakuti kwi   shiwi lyandi ine nsambilishe bambi pamo,   ukucila amashiwi amakana ikumi mu lulimi  lushaishibikwa''.

Ici cili apabuuta. Amashiwi yanono pali Kristu mululimi lwa Cingeleshi yali no kwafwa ine nganshi ukucila inshita amaora ayengi ya kubila kuli ine mu lulimi lumbi - nangu 'ukusosasosa ifyabulo kwishibikwa'.

 Vesi 22:-

  ''Eico indimi shili cishibilo, te kuli   abo abatetekela, lelo kuli abo   abashatetekela: lelo ukusesema ta kubomba  kuli abo abashatetekela, lelo kuli abo  abatetekela''.

Eico ukubomfya kwa ndimi kwali ilingi ku kubomfiwa ku kubila Imbila nsuma kunse. Nomba shino nshiku ukwingi ukuitunga kwa kukwata 'indimi' kucitika pakati ka mabumba ya 'batetekela' nangu (mu kutunganya) muli cila muntu mu kwishiba kwakwe umwine, lintu ali eka. Kuli icipowe ca mutatakuya ca filangililo fya bantu ba musango uyu ukuba na maka ya kusosela mu ndimi shimbi mu kusungusha pa mulandu wa kutande Mbila nsuma. Mu kutendeka kwa myaka ya 1990 umwinshi we shuko waliswike ku kubila Kristu mu fyalo fya ku Kabanga ka Bulaya (Eastern Europe), lelo (ifyo fiitwa) ifilonganino fya 'bakashimika wa mbila nsuma' fyali no kusabankanya amashiwi yalembelwe mu lulimi lwa Cingeleshi pa mulandu wa kufilwa indimi shimbi! Bushe icine cine nga kwali ukukwata ica bupe ca ndimi nga tekuti cene cibomfiwe? Na kashimika wa mbila nsuma ku mabumba yakalamba we shina lya Reinhardt Seiber, ilintu aitunga ukukwata ici ca bupe ca Mupashi, nalyo line ali no kulanda ku mabumba mu musumba wa Kampala mu calo ca Uganda, ukupitila muli kelula wa lulimi.

 Vesi 23:-

  ''Eico nga ulukuta lonse lwalongana mu  cifulo cimo, na bonse balasosela mu   ndimi, kabili baisa mukati abo   abashasambilila, nangu abashatetekela,   bushe bene tekuti balande ukuti imwe  mwalipena?''

Icine cine ici e cicitika. BaMuslimu na basenshi pamo balapumya imisango ya musamwe ya abo abaitunga ukukwata ica bupe ca ndimi monse mu calo ca ku kapinda ka kukulyo ka Afrika (West Africa). Nangu umwina Kristu uwatekanya ilyo apita apalongene baPentekoste kuti apatikishiwa ukutontonkanya ukuti aba bantu balipena.

 Vesi 27:-

  ''Ngo muntu onse alesosela mu lulimi  lushaishibikwa, lekeni cene cibe kuli  babili nangu ukufika kuli batatu   epela, kabili mu kukonkana; kabili   lekeni umuntu umo elule''. 

Abantu fye babili nangu batatu e balekabilwa ukusosela mu ndimi mu nshita yonse ya kulongana. Cene ta cilingile ukutontonkanyo kuti kuli no kuba indimi ukucila pali shitatu ishalekanalekana ishingalandwa na balongene bonse. Umulimo kuti bwangu walufya ukutunguluka ngacakuti cile shiwi lyakwa kasosa lyali no kwilulwa ukucila pa miku ibili. Nga ica bupe ca ndimi calikwetwe pa kulongana mu cifulo ca Central London, umusangilwe abantu ba Cingeleshi, pamo na batandashi bamo abaFrench na baGerman epo bali, abakusosa kuti batendeka ifi:- 

Pasta: Good evening. (Cingeleshi)

Kasosa wa ndimi wa ntanshi: Bon soir (ciFrench)

Kasosa wa ndimi wa cibili: Guten a bend (ciGerman).

Nomba cisuma bene bafwile ukusosa ''mu kukonkana'', umo panuma ya mubiye. Icimfulumfulu kuti cafuma muli bene mu kusosa pa nshita imo ine; lelo, pamulandu wa musango wa nomba wa nkuntu-mutima wa 'kusosela mu ndimi', ici cilacitika ukufuma mu tunwa twa bantu abengi pa nshita imo ine. Ine nalilolekesha no kumona ukuti ilyo umuntu umo atendeka, bambi balambukilwa bwangu bwangu ukucite fyo fine.

Ica bupe ca ndimi ilingi cali no kubomfiwa pamo na cilya ica busesemo, pakuti imbila yaputwamo ukufuma kuli Lesa isoswe mu cine (ku ca bupe ca busesemo) mu lulimi ulweni kuli kasosa (ku ca bupe ca ndimi). Icilangililo ca kubomfya kwa musango uyu kwa fya bupe ifi fibii kuti casangwa mu Imilimo 19:6. Nomba, ngacakuti mu musumba wa London apasangilwe abantu ba Cingeleshi elyo na batandashi ba ciFrench abengi, kasosa asosela mu lulimi lwa ciFrench, abantu ba Cingeleshi abalipo tekuti ''bakuulwe''.

Eico ica bupe ca kwilule ndimi (nangu indimi abantu basosa) cili no kubapo, pakuti umuntu onse eluke - mu cilangililo cesu, ukupilibula ukufumya mu ciFrench ukutwala mu Cingeleshi. Pamo pene ngacakuti ilipusho lyaipushiwe na umo uwa muli bakasosa wa ciFrench, kasosa tekuti abe na maka ya kwiluka ifyo wene aipushiwa ukwabulo kwafwilishiwa, nangu fye wene alikwete ica bupe ca kusosela mu ciFrench ukwabulo mwine ukwishiba cene. Eico ica bupe ca kwilula cili no kubapo ku kwafwilisha muli ici.

Ukwabulo kubapo kwa umo u uli ne ca bupe ca kwilula lintu cene cilekabilwa, ica bupe ca ndimi tekuti cibomfiwe: ''...lekeni umo elule. Lelo nga ta pali kelula, lekeni wene ekale tondolo mu lukuta'' (1 Abena Korinti 14:27,28). Icishinka cakuti abengi nomba abaitunga ukukwata 'indimi' basosela mu 'lulimi' luntu umuntu nangu umo teti eluke, kabili ukwabula kelula, icine cine uyu mulandu ukalamba wa kukaana ukunakila aya mafunde. 

 Vesi 32, 33:- 

  ''Ne mipashi ya bakasesema inakila kuli   bakasesema. Pantu Lesa tali ntulo ya  cimfulumfulu, lelo wa mutende, nga mu  nkuta shonse sha bamushilo.'' 

Eico ukukwata ifya bupe fya Mupashi wa Mushilo ta kuli na kukumbinkaniwa no kwishiba kwa kumfwa uko kufumya umuntu mu butuntulu; umupashi uli no kunakila ukutungulula kwa ubomfya, ukucila ukuba amaka ya kutungulula bene ukuti bene bacite ukwabulo kuitemenwa. Ilingi cene cilatungwa mu kuluba ukuti ifiwa nangu 'imipashi ibi' ilekata 'abashapusuka' (mona Isambililo 6.3), lelo Umupashi wa Mushilo wisusha abatetekela. Lelo amaka ya mupashi ayasontelelwe muli 1 Abena Korinti 14:32 yalenakila ukutungulula kwa bakwete yene ku kubomba ifyashininkishiwa; yene ta yali maka ya kwelenganya ya busuma ayapusana ku maka ya bubi yantu yaba mu buntunse. Ukulundapo, ifwe natulanga kale ukuti aya maka ya Mupashi wa Mushilo yaishile pa batumwa pa nshita shimo ku kubomba ifintu ifyashininkishiwa, ukucila ukuba na bene ukwikalilila.

Ukupapata ku bakwete ifya bupe ukubomfya fyene mu nshila iyalinga no kutemwa kwakwa Lesa ukwa mutende no kupata icimfulumfulu (1 Abena Korinti 14:33), kulemoneka kwati kuponena pa matwi yakoma mu filonganino fya lelo fya 'buPentekoste'. 

 Vesi 34:-

  ''Lekeni abanakashi bekale tondolo mu  lukuta: pantu ta casuminishiwa kuli bene   ukusosa; lelo bene bapeelwa ifunde lya  kunakila, pamo ngefyo amafunde yalanda.'' 

Mu musango uyu wakubomfya ifya bupe fya mupashi, cene cili icatantikwa ukwabulo kukaanwa ukuti umwanakashi ta lingile ukubomfya fyene lintu ulukuta nalulongana. Ukusuula konse kwa ici kuli no kubako nga umusango wa ino nshita uwa kusosela mu ndimi mu 'cisosesose' ulelondolwelwa mu musango wa kusamwa kwa nkuntu-mutima ukufuma pa muntu umo no kuya pali umbi mwi bumba. Umwanakashi, abaice - mu cishinka umuntu onse u ulipo u uli no mutima wa kuitemenwa - kuti aambukilwa ku filecitika, kabili eico kuti asosa ifya kusansamuka, ifyo ifimoneka nge 'ndimi'.

Ukupimpa kwa banakashi mu kuitunga kwa 'kusosela mu ndimi' no 'busesemo' mu filonganino fya lelo tekuti fye kuwikishiwe ne funde ilili apabuuta ilya muli aya mashiwi yali pa mulu. Ifikansa fya kupelebela, ifya buwelewele ifyakuti Paulo ali ni kapata wa banakashi fyaonaulwa na mashiwi yakonkapo: ''Ngo muntu atontonkanyo mwine ukuba kasesema, nangu uwa bumupashi, lekeni wene asuminishe ukuti ifintu ifi ine nalemba kuli imwe e mafunde yakwa Shikulu'' (1 Abena Korinti 14:37) - te Paulo umwine.

Onse uwatetekela muli Baibele waputwamo afwile ukusuminisha ukuti aya mafunde yakwa 1 Abena Korinti 14 yafwile ukupokelelwa nganshi; ukusuula yene apabuuta kuti kwasontelela fye ukubulwe citetekelo mu kuputwamo kutuntulu kwa Malembo - nangu ukuisokolola kwakuti umuntu umo tali na ca bupe ca bumupashi, pakumona ukuti umuntu umo u ushikwete fya bupe ifi ali no kukaana ukuti amafunde yakwa 1 Abena Korinti 14 te mafunde yakwa Shikulu kuli ifwe. Amano yali mu fikansa ifi yalepapusha, mu cituntulu yali ya bonaushi. Muli uyu musango, bushe kuti iwe waikalilila shani nga umo uwa mu cilonganino ca ifi, nangu ukuba uwaitemenwa ukuba ne senge na bene?

Nge shiwi lya kulundapo pali ici ciputulwa, cintu caishibikwa nganshi ukuti ayo mabumba yantu yaitunga ukusosela mu ndimi yalifwailishiwa no kushininkishiwa ukukwata imilingo ya kupelelwa iya sansuka ukucila pa bantu ba mikalile imbi. Keith Meador, Kafundisha wa masambililo ya pa bushilu pe sukulu likalamba lya Vanderbilt University, mu calo ca Amerika, abuulile isambililo likalamba ukufwailisha ukwampana pakati ka kupelelwa ne mikalile ya mipepele. Wene asangile ukuti ''icipimo ca kupelelwa nganshi ...mukati ka filonganino fya buPentekoste cali 5.4% ukupashanya kuli 1.7% we bumba lyonse lintu wene alemonapo''. Fintu wene .asangile mu mulimo wakwe fyalilembwa mu lupapulo ulwitwa, 'Amasambililo ya pa bushilu mu Cipatala na mu bekala calo', ulwa mu December, 1992 ('Hospital and Community Psychiatry', Dec., 1992). 

Ilyashi lyakusekesha, ilyafikile pa kusondwelela kumo kwine kwa mulandu, lyamoneke mu lupapulo ulwitwa 'International Herald Tribune', pa bushiku bwa 11 February, 1993; umutwe wa lyashi uleisosela uwine: ''Aba buPentekoste e bali pa mulu wa bonse lintu cene caisa mu fya bufi''. Bushe cinshi cabela ifi? Icine cine cene cifwile ukuba pamo ne cishinka cakuti 'ukwishiba kwa kumfwa' kwa kukwata umupashi, kuntu aba buPentekoste (na bambi) baitunga ta kucilile pa bukali bwa kubepa amatontonkanyo.

2.4 The Withdrawal Of The GiftsPRIVATE 

2.4 Ukufumishiwapo Kwa Fyabupe
Ifya bupe fya cisungusho ifya mupashi wakwa Lesa fikabomfiwa kabili na batetekela pa mulandu wa kupilibula isonde ili ililipo ukuba Ubufumu bwakwa Lesa, panuma ya kubwela kwakwa Kristu. Ifya bupe eico fileitwa ''amaka ye sonde (inshita) ilileisa'' (Aba Hebere 6:4,5); na Yoele 2:26-29 alondolola ukupongololwa kukalamba kwa fya bupe fya mupashi panuma ya kulapila kwakwa Israele. Ici cishinka cakuti ifya bupe ifi fikapeelwa ku batetekela pa kubwela kwakwa Kristu e cishininkisho cakumanina icakuti fyene ta filakwatwa nomba - pakumona ukuti ku mwina Kristu onse u uli na menso ayaisuka ku Malembo na ku filecitika mwi sonde pamo, ukubwela kwakwa Shikulu icine cine kufwile ukuba bwangu (mona Appendix 33). 

Kuli ubusesemo bwa muli Baibele apabuuta ubwakuti pa nshita imo pakati ka myaka ya mwanda wa ntanshi, lintu ifya bupe fyakwetwe, elyo no kubwela kwa cibili, ifya bupe fyali no kufumishiwapo:-

 ''Nangu kube amasesemo, yene yakapwa; nangu kube indimi, shene shikaleka; nangu kube (ica bupe ca) kwishiba,  kwene kukapita. Pantu ifwe twaishiba lubali, kabili ifwe tusesema lubali.  Lelo ilyo cilya icili icapwililila 

 caisa, lyene cilya icili lubali  cikapwa'' (1 Abena Korinti 13:8-10). Ifya bupe ''fya nshita inono''  (G.N.B.).

Ifya bupe fya mupashi ifyakwetwe mu myaka ya mwanda wa ntashi, fyali no kufumishiwapo ''ilyo cilya icapwililila caisa''. Ici tekuti cibe kwisa kwa cibili kwakwa Kristu, pakumono kuti pa nshita ilya ifya bupe fikapeelwa kabili. Ishiwi lya ciGreek ilyapilibulwa ''icapwililila'' mu kushikimika lipilibula 'cilya icili icaisula nangu icapwishishiwa'; cene ta cipilibula fye icintu cimo icabulo lubembu.

Icintu ici icapwishishiwa cali no kubuule cifulo ca kwishiba lubali kuntu Abena Kristu ba ntanshi bakwete pa mulandu wa ca bupe ca busesemo.Ibukisha ukuti ubusesemo bwali ca bupe ca kusosa icine ifyebo fyaputwamo fyakwa Lesa; ifyalembwa fya fyebo filya e fyapanga Baibele.

Mu myaka ya mwanda wa ntanshi, uwatetekela aishibe fye iciputulwa ca Cipingo Cipya ngefyo ifwe twaishiba cene. Wene aleumfwa ifyebo fimo fya busesemo ukufuma ku bakalamba ba lukuta lwakwe pa milandu ya mikalile yalekanalekana; wene aishibe ifyali imikalile yakwa Yesu, kabili pamo no kumfwa ukubelengwa kwa kalata umo nangu yabili yakwa Paulo. Nomba lintu ukulembwa kwa fyebo fya busesemo kwapwishishiwe no kusabankaniwa, takwali kukabila kwa kukwata kabili ica bupe ca busesemo. Cilya icali icapwishishiwa, kabili icabuulile icifulo ca mulimo wa fya bupe fya mupashi, eico cali e Cipingo Cipya icapwishishiwa:-

 ''Amalembo yonse yapeelwa pa kuputwamo  kwakwa Lesa, kabili ya mulimo kwi sambilisho, ku kwebaula, ku kulungika, ku kufunda mu bulungami: ukuti umuntu wakwa Lesa abe uwapwililila  (ukupwishishiwa)'' (2 Timote 3:16,17).

Cilya icilenga ukupwililila, nangu ukupwishishiwa, e ''malembo yonse''; eico panuma lintu ''amalembo yonse'' yaputilwemo no kulembwa, ''cilya icali icapwishishiwa'' caishile, ne fya bupe fya cisungusho fyalifumishiwepo.

 Abena Efese 4:8-14 nomba yaingila bwino mu ncende ku kupwishishisha bwino bwino ubwile:-

 ''Ilyo wene (Yesu) aninine pa mulu (ku mulu), wene ...apeele ifya bupe (fya mupashi) ku bantu...ku  kukula kwa mubili wakwa Kristu: tusuke ifwe bonse

 twise mukati (muli) buumo bwa citetekelo (e kutiila icitetekelo ici cimo), no kwishiba kwa Mwana wakwa Lesa, mu muntu uwapwililila...ukuti ukufuma nomba ifwe twiba abaice, abasensenunwa, no kusendwa no mwela onse we sambilisho.''

Ifya bupe fya mu myaka ya mwanda wa ntanshi fyali no kupeelwa asuke afikepo umuntu uwapwililila, nangu uwakula, na 2 Timote 3:16,17 alanda ukuti ''umuntu wakwa Lesa (aba) uwapwililila'' ukupitila mu kupokelela ukutungulula kwa ''malembo yonse''. Abena Kolose 1:28 asambilisha pamo ukuti 'ukupwililila' kwishila mu kunakila Icebo cakwa Lesa. Ilyo Amalembo yonse yakwatwa, takuli kabili umwakubepesha pa kuba uwafulungana no bwingi bwa masambilisho ayapeelwa ne filonganino fyalekanalekana. Kuli fye Baibele umo, elyo ngefyo ''Icebo cenu e cine'' (Yohane 17:17), ukupitila mu kusambilila ifyo ifyalembwamo kuti ifwe twasanga ''buumo bwa citetekelo'', ici cimo ico Abena Efese 4:13 asosapo. Abena Kristu ba cine eico balifika pa kukwata ico citetekelo cimo; muli uyo musango bene bali abapwishishiwa (''abapwililila'') pa mulandu wa ''cilya icapwililila'' nangu icapwishishiwa - Icebo cakwa Lesa, icalembwa, icapwishishiwa. 

Mu kupita, mona ifyo Abena Efese 4:14 alepashanya ukuba mu mulimo wa fya bupe fya cisungusho, ku bwaice bwa bumupashi; kabili, mu mashiwi ya kusesema, ifyo ifya bupe fya cisungusho fyali no kufumishiwapo. 1 Abena Korinti 13:11 alanda cimo cine. Ukupimpa kwa musango uyu palwa kukwata ifya bupe fya mupashi eico tali cilangililo ca kukula ku mupashi. Ubuyantanshi bwakwa kabelenga onse wa aya mashiwi ubo nomba alingile ukucita bwa kwishiba kwa Cebo cakwa Lesa icalembwa, ukusekela mu kupwishishiwa kwa kusokolola kwakwa Lesa Umwine kuli ifwe ukupitila muli cene, no kupokelela cene mu kunakila ukwafuuka.

PRESENT CLAIMS OF SPIRIT POSSESSION

UKUTUNGA UKULIPO UKWA KUKWATA UMUPASHI

Icakulekelesha, ifishinka fimbi ifingi fili no kusoswa pa mulandu wa kutunga kwa kubwekeshabwekeshapo kwa abo abatontonkanya ukuti pali nomba bene balikwata ifya bupe fya cisungusho:-

 - ''Ukusosela mu ndimi '' ukulipo kuba fye kwa  kubwekeshabwekeshapo amashiwi ayepi yamo yene, pamo ngefi: ''Lala, lala, lala, shama, shama. Yesu,  Yesu...''. Ici ta cili mu nsoselo ya lulimi nangu  lumo; ilyo umuntu aumfwa abantu bamo balesosela mu lulimi lumbi ulusosa abantu, ilingi cene cileshibikwa ukuti bene balesosa amashiwi yatuntulu ukulingana no  kutantikwa kwa mashiwi yantu bene balebomfya, nangu  ifwe ta tuleiluka ayo mashiwi. Lelo ukusosela mu ndimi  kwa nomba ta kulanga ici, ukushininkisha icishinka  cakuti cene ta cileleta ukukula, cintu cali e mulimo wa fya bupe fya mu myaka ya mwanda wa ntanshi. 

· Aba buPentekoste bamo batungo kuti ukusosela mu ndimi e cishibilo ca kuba ''uwapusuka'' kabili eico cili no kwendela pamo no kupilibuka konse kwa cine.

 Ukutunga uku kwaponena mu bwafya ubukalamba ku  kulondololwa kwa nkuta sha ntanshi ngo mubili umo, muntu abo abakwete ifya bupe fyalekanalekana bali nge filundwa ifyalekanalekana. Te muntu onse ali ukuboko  nangu ukuulu, kabili eco mu musango umo wine te muntu onse akwete ica bupe cimo cine, pamo nge ndimi. 1 Abena Korinti 12:17-30 alondolola ici bwino bwino:-

 ''Ngo mubili onse waba ilinso, bushe ukumfwa ku kaba kwi? Nga onse waba kumfwa, bushe ukununsha ku kaba kwi? ...Nomba imwe muli mubili wakwa Kristu, kabili ifilundwa cimo cimo. Kabili Lesa  abika bamo mu lukuta, aba ntanshi batumwa, aba cibili bakasesema, aba  citatu bakasambilisha, panuma yabo  ifisungusho, elyo fya bupe fya kundapa, abakwafwa, ukuteeka, ukulekana kwa  ndimi. Bushe bonse batumwa? bushe bonse  ni bakasesema, bushe bonse ni  bakasambilisha? bushe bonse ni  bakabomba wa fisungusho? Bushe bonse balikwata ifya bupe fya kundapa? bushe  bonse basosa ne ndimi? bushe bonse balelula?'' 

Icishinka cimo cine calondolwelwe intanshi muli ulya chapta:-

 ''Pantu kuli umo kwapeelwa no Mupashi icebo ca mano; kuli umbi icebo ca

 kwishiba no Mupashi umo wine; kuli  umbi icitetekelo no Mupashi umo wine; kuli umbi ifya bupe fya kundapa no  Mupashi umo wine; Kuli umbi ukubomba kwa fisungusho; kuli umbi ubusesemo;  kuli umbi ukupeelulule mipashi; kuli  umbi indimi shalekanalekana; kuli umbi ukwilule ndimi: Lelo ifi fyonse e  fibomba uyo Mupashi umo wine,  ukwakanya ku muntu onse ifyo wene watemwa. Pantu ifyo umubili uli umo, no kukwata ifilundwa ifingi, ne  filundwa fyonse fya mubili uyo umo, pakuba ifingi, fili mubili umo; ifyo fine pamo efyo Kristu ali'' (1 Abena Korinti 12:8-12).

Ukukonkomesha kwa musango uyu tekuti fye kusuulwe. 

Ubwafya bumbi ubuli ku fikansa fya ba Pentekoste buli bwakuti Filipi apilibwile abantu abengi mu Samaria - e kutiila bene balibatishiwe mu menshi panuma ya kumfwa Imbila nsuma, lelo bene ta bapokelele fya bupe fya Mupashi; pantu panuma ya ici, Petro na Yohane baishile kuli bene: ''Bene, ilyo batentemukileko, bapepele pali bene, ukuti bene bapokelele Umupashi wa Mushilo...elyo bene babikile indupi shabo pali bene, kabili bene bapokelele Umupashi wa Mushilo...Simoni amwene ukuti ukupitila mu kubikapo kwa ndupi sha batumwa Umupashi wa Mushilo walepeelwa'' (Imilimo 8:4-18). Cene ca kwishibo kuti ukupeela kwa fya bupe fya Mupashi kwali fye mu kubikapo uku ukwa ndupi, ico icishicitwa ilingi na bakatunga ba nomba.

Bambi aba buPentekoste balanda ukuti ukusosela mu ndimi ta cili cishibilo ca kuba uwapusuka. Ici calangilila bwino icishinka cakuti kuli ukupusana ukwingi kwa masambilisho pakati ka abo abaitunga ukukwata ifya bupe ifi. Eco bamo 'abacite fisungusho' balitetekela ukuti Ubufumu bwakwa Lesa bukaba pa calo, ilyo bambi balanda ukuti ni mu mulu. 'Abacite fisungusho' aba buKatolika batunga ukuti Umupashi wa Mushilo weba bene ukupepa Maria na Papa, ilyo bamo 'abacite fisungusho' aba buPentekoste balanda ukuti ukukwata kwabo kwa Mupashi wa Mushilo kukonkomesha bene ukusuusha Papa nga mukanya-Kristu, no kupata isambilisho lya buKatolika. Lelo Yesu alandile mu kushininkisha ukuti abo abakwete Kasansamusha, ''u uli e Mupashi wa Mushilo'', bali no kutungululwa ''mu cine conse...muli ubo bushiku imwe ta mwakalombe (ta mwakakabile) cintu kuli ine...Kasansamusha...akasambilisha imwe ifintu fyonse, no kulenga imwe ukwibukisha ifintu fyonse, fyonse fye ifyo ine nalanda kuli imwe'' (Yohane 16:13,23; 14:26).

Tekuti kube ukulekana mwi sambilisho lituntulu pakati ka abo abakwete Kasansamusha - ici cishinka cakuti epo kuli, calangililo kuti abo abaitunga ukukwato Mupashi tekuti fye ifwe tubomfwe. Ukufilwa kwa bamo abaitunga kuntu bafilwa ukulungamika icitetekelo cabo ukulingana na Baibele kulelangilila ukuti bene ta batungululwa na Kasansamusha mu cine conse na mu kwishiba konse. 

 -Ukucindama ukukalamba uko bamo babika ku kusosela mu ndimi kuli ukwapusana ne fyalembwa fya Baibele.  Ifyatantikwa palwa fya bupe fya Mupashi muli Abena  Efese 4:11 ta filumbulapo ici, kabili cene cisangwa pe

 samba lya fyatantikwa fyapalana ifili muli 1 Abena  Korinti 12:28-30. Icine cine, kuli fye inshita shitatu  ishalembwa mu Cipingo Cipya apo ica bupe ici cabomfiwe (Imilimo 2:4; 10:46; 19:6).

Ukutunga kwa kusosela mu ndimi ne fisungusho ukulacitwa na bena Kristu ba fisungusho kufwile ukupimwa ku bwingi bwa lyashi lintu ifwe tulangile mwi sambililo ili ukukuma ku mulimo wa Mupashi wakwa Lesa. Ubukulu bwa mulandu bwakuti fyonse ifyo abantu ba musango ulya bengatunga ukucita, tekuti fibe ni pa mulandu wa kukwata kwabo kwa Mupashi wa Mushilo. Uyo onse u ulepatikisho kuti bene balikwata ifya bupe ifi, nakwata umulimo ukalamba pa kwasuka ku fyalondololwa muli Baibele ifyo ifwe tulangile.

Nomba, cene cili icalolamo ukwenekelo kulondolola kumo ukulenga umusango wa kundapa lubali ne 'ndimi' (mu musango wa 'cisosesose ifyabulo kumfwa') ukucitika. 

Cene caishibikwa ukuti abantunse babomfya fye iciputulwa cinono nganshi ca maka ya bongobongo wabo (1%), ukulingana ne fipimo fimo. Kabili cene calishibikwa ukuti amano kuti yakwata 'amaka' yakutungulula umubili; eico ukupitila mu mano yabo abene ukutetekela ukuti umulilo tekuti oce, abaHindu balenda pa mulilo na makasa pambilibili ukwabulo kupya. Mu nshita ya kucincimuka, kuti cene cacitika kuli ifwe ukubomfya iciputulwa cikalamba nganshi ca maka ya bongobongo ukucila lyonse, elyo kabili no kukwata amaka ya kucita fimo ne mibili yesu, na pa mibii yesu, ifyo ifishingacitwa lyonse mu mikalile yesu. Eco, mu nshita ya kucincimuka mu bulwi, umushilika tekuti eshibe ukuti iminwe yakwe naiputuka yasuka amaora ayengi yapita. 

Mu nshita sha citetekelo cakupatikisha ca bukapepa no kusansamusha kwa nyimbo shimo, no kubeleleka kwa ntungulushi ya fisungusho, kuti cene cacitika icakuti ifintu ifishimoneka lyonse mu mikalile ya buntunse kuti fyacitika. 'Ifisungusho' ifitungwa na 'bena Kristu' ba lelo fili fya musango wapusanako umo wine pamo ngo kubomba kwa butuntulu bwa lubali kwa mipepele imbi; eco bakapepa ba buloshi (voodoo) bacita umusango umo wine wa 'cisosesose ifyabulo kumfwa', na baMuslimu pamo kuti bashininkishe fisungusho fya musango umo wine nga filya ifitungwa no bwina Kristu bwa lelo. Lelo ubukulu bwa mulandu bwa fya bupe fya Mupashi ukukwatwa mu myaka ya mwanda wa ntanshi bwali ku kulanga ubukulu bwabulo kutwishika bwa Bwina Kristu bwa cine ukucila yonse imipepele imbi; icishinka cakuti 'ifisungusho' fya bwina Kristu bwa shino nshiku fili fya musango umo wine nga filya ifya mipepele imbi, cilango kuti ifya bupe fya mu myaka ya mwanda wa ntanshi ta fyakwatwa nomba.

Ilyashi ilingi ilyakushininkisha pali uyu mulandu lyalilembwa na William Campbell mwi buku lyakwe iliitwa 'BuPentekoste' (Ifilonganino fyakwa Kristu, 1967) mu Cingeleshi 'Pentecostalism' (The Churches of Christ, 1967). Wene alanga ukuti imipepele ya busenshi iingi yalikwata uyu musango umo wine wa kusosela mu 'ndimi'. Eico mu Kawaii, bashimapepo bakwa lesa Oro batungwa ukusokolola ukufwaya kwakwe ne fiunda fya munsaunte ifyo fipilibulwa na bashimapepo bambi. Icalingana cimo cine cicitika mu kulongana kwa baPentekoste.

Ukutwalilila kwa kucimfya kwa Islamu pa bwina Kristu umwingi mu Afrika icine cine tekuti kumoneke nga cakuti 'ubwina Kristu' ubwaishibikwa bulecita ifisungusho fya cine pa mulingo na maka ya kushininkisha aya ifyo ifya mu myaka ya mwanda wa ntanshi. Kabili abo abakwete icine cine ''Kasansamusha'' wa fya bupe fya Mupashi wa Mushilo bali no kucita ''imilimo ikalamba ukucila'' pali ilya Yesu acitile (Yohane 14:12,16). Ica kuipokolola icakuti abena Kristu kuti bacita ifisungusho nga filya nga bene balikwete icitetekelo icacilapo, cakumanya ubwafya nganshi pano. Limbi bene balikwata ifya bupe fyacisungusho ifyakwa Kasansamusha, nangu ta bakwete, elyo nga bene baleitunga ukuti bene balikwata - ''imilimo ikalamba iyi imwe mukabomba'' (Yohane 14:12) - te kutiila 'imwe nalimo mukabomba'! 

2.5 The Bible The Only AuthorityPRIVATE 

2.5 Baibele E Maka Eka
Ukufuma muli ifyo ifwe twamona mwi sambililo ili, umupashi wakwa Lesa usonta ku mano no kupanga Kwakwe, elyo na ku maka yantu Wene acitilako ifyo fintu mu kubomba fyene. Ifwe natulondolola bwino ukuti umupashi wasokolokela bwino kuli ifwe mu fyalembwa fya Cebo cakwa Lesa. Ubwafya ubwingi bwa bwina Kristu bwa nomba bonse bwisa mu kubulwa kwa kwishibe ci. Pa mulandu wakuti cene calikosa ukutetekelo kuti amaka yakalamba umusango uyu yabikwa mwi buku limo, mu fiputulwa fimo fintu ifwe tusanga ukukosa ukwiluka, cene ca anguka ukutontonkanyo kuti kuli umusango umbi wa kusokololwa kwakwa Lesa ku bantu, ukucila Baibele. Pa mulandu wakuti umusango wesu uwa buntunse uwa kuluba (Yeremia 17:9) usanga Icebo casanguluka ica cine icakwa Lesa ukukosa nganshi ukwishiba cene, abengi balisuminisha kuli uku kutunkwa pa kubuula imisango imbi ya kusokolola intu ili iyayemba ku mano ya cifyalilwa. Ifilangililo fimo nomba fyalapeelwa:-

PRIVATE 
Bukapepa
Inte shakwa Yehoba

 Umusango umbi uwa kusokolola uwatungwa

Ifyalembwa fya baCitawala, ifyo ifipokelelwa nge fyaputwamo. 
 Ubusuma ku muntunse/

 icikonkelelo  ca ici

Tacilefwaikwa umuntu umwine ukuitontonkanisha ukwilula kwa Baibele ukwalungama; e bwasuko ku fintu fyonse. 

Ubwina Romani Katolika
Ukupingula kwakwa Papa no kulanda kwa bashimapepo, fintu bene batunga ukuti fyene e kusokolola kwa cine cine kwa mano yakwa Lesa. 
Takuli kukabila kwa muntu umwine ukubelenga Baibele - ku kale, buKatolika bwalefubalisha kabili fye no kulesha ici. Ukutetekela mu bantu ukucila ukukwata ukuibombela ku kushininkisha ifintu umuntu umwine.

BaMormoni
Ibuuku lyakwa Mormoni
Cifumyapo ukukabila kwa kutetekela mu masambilisho ya Baibele ayo ayakosa ukusuminisha - Ibuuku lyakwa Mormoni lipeela ishuko lya kupusuka kwa calo conse, munshita Baibele alanda ukuti kuli abantu abengi abekala no kufwa ukwabula isubilo ukupitila mu kuba abashaitwa ku kwishiba Imbila nsuma.

Ubwina Kristu bwa fisungusho
Ulubuuto lwa 'mukati' ulo ulutungwa ukuba e Mupashi wa Mushilo
Bene batetekela conse ico bene baumfwa ukuti cili icalungama ngefyo, cene citontonkanishiwa, Umupashi wakwa Lesa utungulula no kupuuta muli bene mu nshila isho ishishasuntikana na Baibele.

Ifi fyonse fyashininkisha ukukabila kwa kusuminisha kukalamba kwa Baibele nge Cebo cakwa Lesa, no kufwailisha mu fyalembwa fya ciko imbila ya cine. Ilipusho ili, ''Baibele Umo, Ifilonganino Ifingi - Bushe mulandu nshi?'' lileasukwa apakalamba lintu cene caishibikwa ifyo cila cilonganino nacikwata, mu nshila imo, ukuitunga ukuba no musango umbi wa kusokolola kwa Mupashi wakwa Lesa, ekutiila ukufwaya Kwakwe, isambilisho Lyakwe no kutontonkanya Kwakwe, ukubika pali kulya ukwa Baibele.

Ngacakuti iwe ulefwaya ukusanga icilonganino ca cine cimo fye, icitetekelo ca cine cimo fye no lubatisho lwa cine lumo fye (Abena Efese 4:4-6), ubwite bulingile bwaisa kuli iwe mu kubilikisha apabuuta - ''Ukubwekela kuli Baibele!'' 

Digression 4: Is the Holy Spirit a person?

Cakulundapo 4: Bushe Umupashi wa Mushilo muntu?
Isambililo 2.1 na 2.2 nafipeela ubunte ubwingi ukuti umupashi wakwa Lesa usontelela ku maka Yakwe, uyo u ulangisha ''amano'' Yakwe mu musango ukalamba nganshi. Pa mulandu wakuti umusango umupashi wakwa Lesa ubombelamo e kulangisha kwapwililila kwa musango ne mibele yakwa Lesa, abantu bamo bapatikisho kusosa ukuti umupashi wakwa Lesa muntu uyo u uli Lesa pamo. Ukuteekanya ukubelenga libili ifiputulwa fya mashiwi yali panuma kuli no kulanga ukuti umupashi wakwa Lesa e mano na maka Yakwe; ngacakuti ici efyo cili, lyene takuli umusango wakuti amano nangu amaka kuti yaba muntu. Amalaiti maka ayashimoneka ayengabomba ifintu ifingi ku muntu u uletungulula yene, nomba tekuti yabe muntu. Ukutemwa ciputulwa ca musango wa muntu, nomba tekuti kube muntu. Umupashi wakwa Lesa ukumbinkanya ukutemwa Kwakwe, nge ciputulwa ca musango Wakwe, kabili usonta ku maka Yakwe, nomba tekuti wene usonte ku muntu u uli uwalekana ukufuma kuli Wene.

Nangu cili cakupapa kabili cili pa mbilibili icilubo ici (ica mupashi ukuba umuntu), lelo cene catetekelwa ku bengi 'abena Kristu', pa kumono kuti bene batetekela mwi sambilisho lya 'Lesa patatu'. Ili sambilisho lifunda na maka ukuti kuli balesa batatu abo mu musango umo bali cimo cine pamo - Lesa Wishi, Umupashi wa Mushilo na Yesu. Abantu bamo bene batungo kuti Lesa tali muntu, nomba kabili bene balanda ukuti Umupashi wa Mushilo muntu; pano e pali ukuitaalika. Ici pamo, kuti cacita Umupashi wa Mushilo e wishi wakwa Yesu. 

Kuli umulandu usuma uwa kutetekela ukuti 'Lesa patatu' ali intanshi mano ya basenshi ayaishile mu bwina Kristu - eico ishiwi ili talisangwa muli Baibele. Panuma ya kupokelela aya mano yakuti Lesa patatu, abena Kristu lyene balapatikishiwa ukufika ku kusondwelela kwa cimfulumfulu nganshi kwakuti mu musango umo amaka/umupashi wakwa Lesa muntu, u uli Lesa pamo, nangu cingaba tali Lesa. Ilyo lyonse basanga ukubulwa mano kwabo, inshila imo iyaishibikwa nganshi iyakupusukilamo aba bantu ya kutunga ukuti Lesa Wene ca nkaama, kabili ifwe tufwile ukusuminisha ifi fintu mu citetekelo ukwabula ukulondolola kwa mano.

Ici casonta ku kusuula ifyalembwa mu Cipingo Cipya ifyasontelela ku ca nkaama cakwa Lesa ukusokololwa ukupitila mu cebo no mulimo wakwa Kristu:-

 ''Ine tekuti ntemwe, mwe bamunyina,  ukuti imwe mube abashaishiba ica  nkaama ici'' (Abena Roma 11:25). 

 ''Ukubila kwakwa Yesu...ukusokolola kwa ca nkaama'' (Abena Roma 16:25).

 ''Ine nalanga (ukulondolola) kuli imwe  ica nkaama...'' (1 Abena Korinti 15:51).

 ''Pa kulenga ukwishibikwa kuli ifwe  ica nkaama ca kutemwa kwakwe'' (Abena Efese 1:9; 3:3).

 Ukushimika kwakwa Paulo kwali ''kulenga ukwishibikwa kwa ca nkaama ca Mbila nsuma'' (Abena Efese 6:19; Abena Kolose 4:3).

 ''Ica nkaama...nomba calengwa ukumoneka ku baashila bakwe''. (Abena Kolose 1:26,27).

Ifishinka fyonse ifi - kabili cene cakuti - nomba apo takuli ca nkaama icasuntikana ku masambilisho ya cine, cene cili fye ku muntu u uli mu mfifi nanomba ewingatunga ukuti eko cili. Kabili umuntu wa musango uyu bushe ta sakamana ukuti ishina lya ''Babiloni'' muli Baibele, umusango wa mipepele ya bufi iyalondololwa mu Ukusokolola, ni ''Ica nkaama'' (Ukusokolola 17:5)? Ubwafya ubuli pa mbilibili bwakuti uyu musango utunga ukuti icitetekelo cauko ca nkaama; lelo abatetekela bacine bailuka ica nkaama ca ulya mwanakashi (Ukusokolola 17:7). 

Ukutontonkanya kwa musango uyu ukwafulungana, icine cine, kuli no kwenekelwa ukufuma kuli abo ababika ukwiluka kwabo kwa pali Lesa pa fintu fyafye pamo nge fyakwishiba fya buntunse, nangu imicitile yabulo kulondololwa ya maka ya kunse ya bumupashi, ya mu mulu i ibomba mu mano yabo. Nga ifwe tuleenekelwa ukuba abanakila ku kusambilisha kwa Cebo cakwa Lesa, cene cakonka ukuti ifwe pamo tulefwaikwa ukubomfya amaka yakutontonkanya no kwiluka pa kusanga imbila ya ciko. 

Takuli kabila wa Mbila nsuma, uwalembwa muli Baibele, uwasosele ati, 'Ici ca nkaama icapwililika, tekuti imwe mutendeke ukwiluka cene', Lelo, ifwe tubelenga bene ukupapata ku bantu ukupitila mu kutontonkanya no kusondwelela kwa mano ukufumya mu Malembo. 

Mu kushimika kwakwe kwa musango wa fishinka fya Mbila nsuma ifyo ifwe tulelandapo muli aya Masambililo, Paulo ''alepelulushanya na bene ukufuma mu Malembo, ukulondolola no kulangilila, ukuti Kristu ali no kucula, no kubuuka kabili'' (Imilimo 17:2,3). Pano epali umusango watambalala, uwamano uwakupelulula Baibele mu kulungika; na mashiwi ya ntanshi yatiila, ''Paulo, ngo musango wakwe...alepelulula...''. Eico, uyu, ewali umusango wakwe lyonse (mona pamo Imilimo 18:19). Mu kutwalilila mu musango umo wine, mu nshita ya kubila kukalamba pa Korinti, Paulo ''alepelulula'' mwi sunagoge pe sabata lyonse, no kupapata abaYuda...(lelo) ilyo bene bakeene abene...'' (Imilimo 18:4-6). Abo abapilibwike bapitile mu nshila ya kupapatwa na Paulo ukwa kupelulula ukwashintilila pali Baibele; apa ta kwali 'icimonwa cakwa Yesu mu muputule wandi wakusendamamo', 'ukumfwa uko ukushingalondololwa kwaishile pali ine', 'ine nakumenye fye Shikulu icungulo cimo'. 

Lolesha, kabili, ukuti ifyalembwa fyaputwamo filelomba ukubomfya amano no kusala, pa kusontelela ukuti bene ''bakeene abene''. Mu musango umo wine pa Antioke, Paulo na Barnabasi ''pa kusosa (icebo) kuli bene, bapapatiile bene...'' (Imilimo 13:43). Apakwiminina pabo apakonkelepo ni pa Ikoniamu, apo bene ''basosele nganshi, icakuti ibumba likalamba...lyalitetekele'' (Imilimo 14:1). 

Lintu wene aiminine ku kupingulwa pa mweo wakwe inshita inono panuma, umusango umo wine wakubomfya amano ukwa lulumbi watwalilile ukukoselesha isubilo lya cishinka lyakwa Paulo ilya fyakuntanshi: ''Wene alepelulula ulwa bulungami, ukuteko mutima no bupingushi ubukeesa'' mu musango uwalondoloka icakuti na ulya wine nkosa-mutwe, kapingula wakwe wa bupondamishi ''alitutwime'' (Imilimo 24:25). 

Pa mulandu wakuti ukupilibuka kwesu kulingile ukwiminina mu nshila ya musango uyu iya kupelulula, ifwe tulingile ukuba na maka ya kulondolola kwa mano kwa fyalembwa fya muli Baibele ifye subilo ne sambilisho lyesu:-

 ''Mube abaiteyanya lyonse ku kupeela ubwasuko ku muntu onse uwaipusha imwe umulandu we subilo lintu lili muli imwe'' (1 Petro 3:15). 

Ukulandila mwi shiwi lya bulanda pali ifyo fintu umuntu umwine aishiba ta cilelondolola umulandu we subilo lya Mbila nsuma. Ukutwalilila ukushintilila pa 'bunte bwa muntu umwine' nge nshila ya kushimikilamo kwa bengi 'bakashimika ba mbila nsuma' abena Kristu, kulelangilila bwino ukubulwa kwa ''bwasuko bwa mano'' palwe ''subilo'' lyabo. Abena Kristu ba musango uyu balifwaya amashiwi ya kusosa pakati kabo ayakulenga bene 'ukwakana ifyo Shikulu acita mu mweo wandi' na fimbipo. Umusango uyu uwa kuishimika umuntu umwine wapusana nganshi na mashiwi yakwa Paulo, 'Ifwe ta tuibila fwe bene, lelo ni Kristu'' (2 Abena Korinti 4:5) - ifi fyafuma ku muntu uwali 'ne senge umwine na Kristu' ukucila abengi.

Umusango wa mano, uwawamina Baibele uwakupilibuka kwesu ulingile ukulange nshila kuli ifwe iyakuba ne senge likalamba na Lesa inshiku shesu shonse ishashalako. Ifyakumwenako fyesu, pamo nga lyonse, ni balya Abena Kristu ba ntanshi abo abalebomfya ''ukupelulula'' pa kusanga ubwasuko bonse ku bwafya bwabo bonse bwa kutungulula imilimo (Imilimo 6:2). Amakalata ya mu Cipingo Cipya nayo yenekela ukupokelela kwa kubomfya amano ya Baibele kuli ba kabelenga ba yako. Eco ''pa kupelulula kwa'' musango Bashimapepo Bakalamba bali mwi Funde lyakwa Mose, ifwe kuti twailuka ifishinka pa mulimo wakwa Kristu (Aba Hebere 5:3). Panuma ya kusosa pa kutemwa kwakwa Lesa ukwacilamo muli Kristu, Paulo alepapata ukuti cene e ''kubomba kwa mano (mu ciGreek 'logikos' - ekutiila ica mano) kwenu'' ukuipeela ifwe kuli Wene umupwilapo mu kunakila (Abena Roma 12:1). Ishiwi 'logikos' lyafuma kuli 'logos' mu ciGreek, ishiwi ilingi ilipilibulwa ''icebo'' no kulosha ku Cebo cakwa Lesa. Eico ifwe ukubomba kwesu ukwa ''mano'' mu musango wa Baibele ni uko ukufuma mu Cebo cakwa Lesa.

Mu kumona fyonse ifi, cene cilingile ukuba apabuuta ukuti tacili ca mano ukutunga ukuti umupashi wakwa Lesa muntu u uli te Lesa lelo kabili ni Lesa - kabili no kucingilila cene pa kulanda ukuti icintu ici conse ca nkaama, no kuti ukubomfya amano pali ici ta cilefwaikwa, ici kwena ta cilesuminishiwa mu musango wa Baibele. Nga ifwe tatulesanga kusondwelela kwa mano ukufuma mu Malembo, ninshi ukusambilila Baibele konse takuli cintu, kabili no kubako kwa Baibele ta kulefwaikwa, untu engacitwa fye nge fyakwangasha ifisuma nangu icintu cimo icalembwa cakusansamusha. Ifi fyonse efyo wene amoneka pa mashelufu ya mabuku ya bena Kristu ayengi. 

Kwena, ku nsambu yabo, bamo abo abatetekela ukuti Umupashi wakwa Lesa muntu baleesha ukupeela ifishinka fya muli Baibele. Ama vesi yasoswapo ni ayo ayasosa palwa mupashi wakwa Lesa mu nsoselo sha buntu, pamo ngefi nga ''kasansamusha'' muli Yohane 14-16, nangu ukulosha ku mupashi ukuba ''uwabulanda''. 

Ifwe tulelangilila mwi Sambililo 4.3 ukuti ''umupashi'' wa muntu kuti wakalipa (Imilimo 17:16), ukusakamikwa (Ukutendeka 41:8) nangu ukusansamuka (Luka 10:21). ''Umupashi wakwe'', ekutiila umwine onse, amano na mapange yakwe, ifyo ifilenga imicitile yakwe, eico ifi filesoselwa kwati muntu umbi uwalekana, lelo, icine cine, tacili ifi mucituntulu. Umupashi wakwa Lesa, pamo, kuti wasoselwa mu musango umo wine.

Cene cifwile kabili ukwilukwa ukuti Baibele ilingi abomfya insoselo ya kucita bu muntu lintu alelanda pa fintu ifishimoneka, pamo ngefi, amano yaloshiwa ku mwanakashi mu Amapinda 9:1. Ici cili kulangilila kuli ifwe ifyo umuntu u ukwete amano ali no kuba mu micitile; 'amano' tekuti yabeko kano mu mutwe wa muntu, eico uyu musango wa kucita bu muntu wabomfiwa. Ukulanda pali ifi, mona Cakulundapo 5, ''Umusango wa kucita bu Muntu''. 

Digression 5: The Principle Of Personification

Cakulundapo 5: Umusango wa kucita bu Muntu

Bamo kuti basanga cene ukukosa ukusuminisha ukulondolola kwa kucita kasebanya bu muntu, pantu kasebanya ilingi muli Baibele asontelelwa kwati muntu kabili limbi ici cifulunganya abantu bamo. Ici cili icanaka mu kulondolola pa kusontelela ukuti cene cintu caishibikwa ca Baibele icakuti ifintu ifyo ifishili bantu nangu ifishakwata mweo pamo nga amano, ifyuma, ulubembu, ulukuta filacitwa bu muntu, lelo fye pa mulandu wakwa kasebanya epo amashiwi yakufulunganya yashinguluka. Ifilangililo ifi ifyalakonkapo fyalalondolola icishinka ici:-

WISDOM IS PERSONIFIED.

AMANO YACITWA BU MUNTU.
 ''Wa nsansa umuntu u usanga amano, no muntu u ukwata ukwiluka. Pantu umutengo wa yako wawama ukucila umutengo wa silfere, no bunonshi bwa yako bwacila golde umusuma. Wene mwanakashi wa mutengo ukucila amabwe yaumo mutengo (rubies): ne fintu fyonse ifyo iwe wingakabila tekuti fipashaniwe kuli wene'' (Amapinda 3:13-15).

 ''Umwanakashi mano nakuula ing'anda yakwe, wene nabaasa inceshi shakwe 

 cinelubali'' (Amapinda 9:1).

Aya mavesi, na machapta icine cine yene ayashalako umo yene yasangwa, yalanga ukuti amano yacitwa bu muntu ngo mwanakashi, lelo pa mulandu wa ici takuli umuntu nangu umo uwakwata ukutontonkanya ukuti amano yali mwanakashi uwayemba mu butuntulu uwendauka pa calo; bonse baishiba ukuti yene cintu icikabilwa ca musango ico abantu bonse balingile ukwesha ukukwata.

RICHES ARE PERSONIFIED.

IFYUMA FYACITWA BU MUNTU.

 ''Umuntu tekuti abombele bashikulu babili; pantu limbi wene ali no kupata umo, no kutemwa umbi; nangu limbi wene ali no kulambatila kuli umo, no kusuula umbi. Imwe tekuti mubombele Lesa na mammoni'' (Mateo 6:24).

Pano, ifyuma fyapashaniwa kuli shikulu. Abantu abengi balatukuta nganshi ku kunonke fyuma na mu nshila iyi ifyuma fisanguka e bashikulu babo. Pano Yesu ale eba ifwe ukuti ifwe tekuti tucite filya no kubombela Lesa bwino bwino pa nshita imo ine. Ukusambilisha uku kuli ukwa anguka kabili ukwamaka, lelo umuntu nangu umo ta tunganya ukuti ici cilesambilisha ukuti ifyuma muntu uwitwa Mammoni.

SIN IS PERSONIFIED.

ULUBEMBU LWACITWA BU MUNTU.

 ''...Uyo onse u ucita ulubembu mubomfi wa lubembu'' (Yohane 8:34). ''Ulubembu lwali teeka mu mfwa'' (Abena Roma 5:21). ''Bushe imwe ta mwaishiba, ukuti kuli wene uyo imwe mwaipeela nga babomfi ku kunakila, imwe muli babomfi bakwe uyo wine imwe munakila; nangu aba lubembu mu mfwa, nangu aba kunakila ku bulungami?'' (Abena Roma 6:16).

Pamo nga mu musango wa fyuma, pano ulubembu lwapashaniwa kuli shikulu na balya abacita ulubembu bali e babomfi ba luko. Tekuti ukubelenga kwa mano kwa aya mashiwi kulenge ukutunganya ukuti Paulo alesambilisha ukuti ulubembu luli muntu. 

THE SPIRIT IS PERSONIFIED.

UMUPASHI WACITWA BU MUNTU.
 ''Ilyo wene, Umupashi wa cine, akeesa, wene akatungulula imwe mu cine conse: pantu wene ta kasose ifyakwe umwine...'' (Yohane 16:13).

Pano Yesu ale eba abasambi Bakwe ukuti bene bali no kupokelela amaka ya Mupashi wa Mushilo, ne ci cafikilishiwe pa bushiku bwa Pentekoste, ngefyo calembwa mu Imilimo 2:3-4, apo cene calembwa ukuti ''kwamoneke kuli bene indimi ishatwa nge sha mulilo, na wene waikele pali bonse umo na umo. Kabili bene baisushiwe no Mupashi wa Mushilo'', uyo wapeele kuli bene amaka yakalamba ku kucita ifintu fyakupapa ku kushininkisha ukuti amaka yabo yafumine kuli Lesa. Umupashi wa Mushilo wali te muntu, wene wali amaka, lelo ilyo Yesu alesosa palwa wene Wene abomfeshe insoselo kwati ni pa muntu umwaume ati, ''wene''. 

DEATH IS PERSONIFIED.

IMFWA YACITWA BU MUNTU.
 ''Moneni kabalwe uwabutulukila: ne shina lyakwe uwaikele pali wene lyali ni Imfwa'' (Ukusokolola 6:8).

THE NATION OF ISRAEL IS PERSONIFIED.

ULUKO LWA ISRAELE LWACITWA BU MUNTU.
 ''Umuku wa cibili ine nkakuula iwe, na iwe ukaba uwakuulwa, We nacisungu wakwa Israele; iwe ukafwikwa no tuoma tobe na kabili...'' (Yeremia 31:4). ''Ine icine cine naumfwa Efraimu aleilililo bulanda umwine ati; Imwe mwasalapwile ine, na ine nalisalapwike, nge ng'ombe ilume iyeni kwi koli: imwe pilibuleni ine, na ine nkapilibulwa; pantu imwe muli Yehoba wandi'' (Yeremia 31:18). Ilyashi mukati ka aya mashiwi lilesokolola bwino bwino ukuti uyu kasesema talesonta kuli nacisungu mu butuntulu nangu kuli Efraimu ngo muntu, lelo ku luko lwa Israele, ulo mu nshila iyi lulecitwa bu muntu, mu musango umo ngefyo icalo ca Great Britain limo limo cicitwa bu muntu nga 'Britannia' nangu 'John Bull'. Ta kwaba abantu ba musango ngo yu mwanakashi no yu mwaume, lelo ilyo bene basontelelwa mu mabuku nangu ukulengwa pa fikope umuntu onse eshiba ukuti calola kuli Great Britain.

THE BELIEVERS IN CHRIST ARE PERSONIFIED.

ABATETEKELA MULI KRISTU BACITWA BU MUNTU.

 ''Tusuke ifwe bonse twise mu kwikatana kwa citetekelo, na mu kwishiba kwa Mwana wakwa Lesa, mu muntu uwapwililila, mu mulingo we fumbi lya mwisulo wakwa Kristu'' (Abena Efese 4:13). ''Kuli umubili umo'' (Abena Efese 4:4). ''Imwe muli umubili wakwa Kristu, kabili ifilundwa cimo cimo'' (1 Abena Korinti 12:27). ''...Kristu e mutwe wa lukuta: kabili Wene e mupusushi wa mubili'' (Abena Efese 5:23). ''Wene (Kristu) e mutwe wa mubili, ulukuta...abo nomba abasekela mu macushi yandi pali imwe, kabili abesusha cilya icashala icabulila ca fya bucushi fyakwa Kristu mu munofu wandi pa mulandu wa mubili wakwe, untu uli e lukuta'' (Abena Kolose 1:18,24). ''Ine nakobekela imwe ku mulume umo, ukuti ine nkapeele imwe nga nacisungu kuli Kristu'' (2 Abena Korinti 11:2). ''...ubwinga bwa Mwana wa mpanga bwaisa, no mukashi wakwe naiteyanya umwine'' (Ukusokolola 19:7).

Amavesi aya yonse icine cine yasonta kwi bumba lya bantu abo abali abatetekela muli Kristu abacine, limo limo abalesontwa ngo ''ulukuta'', nangu ici ta cifwile kulufyanisha pamo ne nkuta shonse ishilipo, isho shaleka kale ukuba abatetekela muli Kristu abacine.

Abatetekela bacine, ekutiila, abo abaikata no kutetekela amasambilisho yacine ayasambilishiwa muli Baibele, bene balesontelelwa nga ''nacisungu'', ukulangilila ukusanguluka kwa myeo intu bene balingile ukutungulula, kabili ngo ''umubili'', icilangililo icalinga pantu ngefyo umubili wa cifyalilwa ukwete incito ishingi, efyo no lukuta lwacine lukwete imilimo iingi no kubomba ifintu fyalekanalekana. Ilyo ulukuta lwasontelelwa ngo ''umubili'', umuntu nangu umo ta lufyanya lwene ku muntu, nangu tekuti bene balufyanye kasebanya nangu satana kuli cishimweshimwe nangu kuli malaika uwaponene ngacakuti amashiwi aya yalondololwa bwino bwino, nangu ngacakuti abaume na banakashi ta bakwete amano ya kuluba ayafumine ku filonganino fyabufi mu nshiku shapita. 

Cafuma mwi buku ''Christendom Astray'' (Ubwina Kristu Bwaluba) ilyalembwa na Robert Roberts.

Digression 6: Calvinism

Cakulundapo 6: Ubwina Kalvini
Imyaka imyanda inono kunuma, Kalvini asambilishe amano yakuti kuli ukutantikila limo kwa myeo yesu, icakuti ukupingula kwesu kwa kuitemenwa takuli cintu pe pusukilo lyesu; ifwe tuli abatantikilwa limo ku kupusuka nangu ku kukaanwa. Isambiisho ili na kabili nalimoneka mu mano ya nomba ayalekanalekana:

 - Ukuti tamuli cintu mu kubika amano mu kusambilila Baibele nangu mu mipepele, pantu ifwe nga tuli no  kupusuka ninshi ni fyo fine ifwe tukapusuka.

 - Ukuti kuli icibumbwa iciitwa kasebanya uyo u  upatikisha ifwe ukucita ulubembu no kuleta ubwafya mu myeo yesu ukwabulo kufwaya kwesu. Isambilisho ili  ilya bufi lilelondololwa mwi Isambililo 6.

 - Ukuti takuli kukabila ukwipusha ukusunga kwakwa  Lesa mu nshita shonse sha mikalile, pamo nga  ukusungwa umutende pa lwendo, pantu ifintu fyonse fye fyalitantikilwa limo. Isonde lyalikwata insoselo, ilingi yumfwikwa mu miputule ya balendo pa fibansa  fya ndeke, 'Nga impemdwa yobe ileisa, ili no kwisa'.

 - Ifilonganino fya bakabila wa mbila nsuma fisambilisha ukuti tekuti cene cicitike ukutetekela  nangu ukwiluka Baibele ukwabula Umupashi wa Mushilo  ukucita ifi kuli ifwe.

Kuli imilandu isuma iingi iya muli Baibele iyakulenga ukukaana isambilisho lya musango uyu:-

- Cene cilenga ubuwelewele amano yonse ayakunakila Lesa. Ifwe lyonse tule ebwa muli Baibele ukuti ifwe tufwile ukusunga amafunde yakwa Lesa, na pakucita ifi ifwe kuti twapeela Wene insansa nangu ubulanda. Aya mano ya mafunde yali ayashili cintu ngacakuti Lesa alepatikisha ifwe ukuba abanakila. Kristu apeela ipusukilo ''kuli bonse abanakila wene'' (Aba Hebere 5:9). 

- Aba Hebere 11 alanga ukuti ukuibikamo kwakwa Lesa mu myeo yesu no kupeela kwe pusukilo ukwa kuntanshi kuli ukwaampana ne citetekelo cesu. Ifilangililo ifingi ifya muli Baibele ifya kupepa kuli Lesa ku kupokololwa mu nshita ya bwafya fili ifyabula akantu ngacakuti ifintu fyonse fili ifyatantikilwa limo umupwilapo. Mu musango umo wine amano ye pusukilo ukuba icintu icifuma mu citetekelo cesu muli Kristu naco cilecitwa icabula akantu.

- Ulubatisho luli cintu cakubalilapo icifwaikwa pe pusukilo (Marko 16:16; Yohane 3:3-5). Ici cilekaanwa na bena Kalvini. Lelo, ipusukilo lyaishilebako pa mulandu wa mulimo wakwa Kristu (2 Timote 1:10), te kupitila mu mano yafye yakutantikila limo kwa fintu. Ifwe tufwile ukuba abaibukila ukusala ukwampana kwesu na Wene, kuntu ifwe tucita ukupitila mu lubatisho. Abena Roma 6:15-17 asosa ulwa ifwe ukucinja ba shikulu pa lubatisho, ukufuma mu mweo wa lubembu ukuya kuli uyo uwa kunakila. ''Kuli uyo imwe mwaipeela mwebeene nga babomfi ku kunakila, imwe muli babomfi bakwe''. Iyi nsoselo ya kuipeela umuntu umwine ilelanga bwino bwino ukuitemenwa ukupusana ku musango wa kutantikila limo kwa fintu. Ukuipeela kuli mu kupitila mu kunakila mu mutima amasambilisho ya Mbila nsuma (Abena Roma 6:17).

- Kwena ta cilolelemo Lesa ukusosa icebo Cakwe, nga ifwe tuli abatantikilwa limo ku fya kuntanshi. Kabili tacili na ncito ukushimika; lelo Baibele, mu kukonkomesha pamo na mu filangililo fyalembwa pa cintu ici, alanga ukuti ni mukupitila mu kushimika kwa cebo emo abaume na banakashi beshila kwi pusukilo. ''Icebo ce...pusukilo'' (Imilimo 13:26) cali no kuya ku bantu.

- Ifwe tukapingulwa ukulingana ne milimo yesu (Ukusokolola 22:12). Bushe mulandu nshi, nga imicitile yesu iyakuitemenwa ili iishacindama ukukuma kwi pusukilo? Paulo alandile ukuti abaYuda baipingwile abene ukuba abashawamina mweo wa pee pa kukaana kwabo kwa cebo cakwa Lesa (Imilimo 13:46). Bene baleipingula abene - Lesa taleseshe bene. Nga ifwe tulelanda ukuti Lesa aletantikila limo abantu bamo ku kupusuka na bambi ku konaulwa, ninshi Lesa alepatikisha na maka abantu ukuba ababembu, mu nshila imo ine ngefyo Wene aletunganishiwa ukupatikisha abantu ukuba abalungami. Pa mulandu wa lubembu lwakwa Adamu, ''imfwa yaponene pa bantu bonse, pantu bonse balibembuka'' (Abena Roma 5:12). Uyu e mulandu abantu bafwila, pamo ngo kukandwa kwa pa lubembu (Abena Roma 6:23), te mulandu wakuti Lesa alipatikishe bene ukuba ababembu pa nshita imo ilyo ulubembu lwakwa Adamu lwali talulabako.

- 1 Abena Korinti 10 na yambi amashiwi ayengi fyalikwata ifilangililo fya balya mu nshita sha kale abakwete ukwampana na Lesa, lelo balifumineko, ngo kusoka ku batetekela. Icishinka cakuti cene calinaka 'ukufuma mu cikuuku' (Abena Galatia 5:4) cilepilibula ukuti tekuti kube umusango we pusukilo uwakuti 'nga iwe wapusuka ninshi lyonse waba uwapusuka' untu ufwaikwa no bwina Kalvini. Ni pa kutwalilila ukukwata isambilisho lya cine epo ifwe twingapusukila (1 Timote 4:16).

- Yesu asambilishe bwino ukuti ukwiluka icebo cakwa Lesa kuli ukwashintilila mu musango umo pa kubomba kwesu kwa kuitemenwa. ''Uyo onse u ubelenga, lekeni eluke'' (Mateo 24:15). Eco ifwe tuleka fwebene ukwiluka icebo - ifwe tatulepatikishiwa. Kuli ukulingana pakati ka ici na mashiwi ayabwekeshiwapo ilingi ayakwa Yesu, ''Wene u uli na matwi ya kumfwa...lekeni omfwe'', nangu ukwiluka. Ukukwata amatwi ya kumfwa eico cilelingana no kubelenga icebo cakwa Lesa. Pa mulandu wa kuti Umupashi wakwa Lesa uli uwasokololwa na maka ukupitila mu cebo Cakwe icakuti Yesu engalanda ukuti amashiwi Yakwe yaputwamo ''yene Mupashi'' (Yohane 6:63), cene tacingacitwa icakuti Umupashi wakwa Lesa kuti wabomba pa muntu, ukwabula icebo Cakwe, pa mulandu wa kupatikisha umuntu ukuba uwanakila ku cebo. 

- ''Uyo onse u utemenwe '' kuti anwako amenshi ya mweo apabulo mutengo'' (Ukusokolola 22:17), ukupitila mu kusuminisha icebo ca mweo icisangwa mu Mbila nsuma. Apa epali icine cine ukuitemenwa ukucila ukutantikilwa limo nangu fwebene tatulekabila ipusukilo. Mu musango umo wine Imilimo 2:21 ''Uyo onse u ukakuutila pa (mwine) ishina lyakwa Shikulu akapusushiwa'' ukupitila mu kubatishiwa mwi shina lilya.

Digression 7: ''Ye shall receive the gift of the Holy Spirit'' (Acts 2:38).

Cakulundapo 7: ''Imwe mukapokelela ica bupe ca Mupashi wa Mushilo'' (Imilimo 2:38).

Petro ashimike kwi bumba lya bantu likalamba pa Pentekoste, ukusondwelela pa kupaapaata mu vesi 38 ukulapila, ukubatishiwa no kupokelela ica bupe ca Mupashi wa Mushilo. Uku kusontelela ku ca bupe ca mupashi wakwa Lesa kuli mu mashiwi ya batumwa abakwete ukubomfya ifya bupe filya mu kusosela mu ndimi kwi bumba, ukulondolola ukuti pa kucita filya bene balepeela ukufikilisha kwa busesemo bwakwa Yoele palwa kupeela kwa fya bupe fyacisungusho (Imilimo 2:16-20). Eico cene ca mano ukutunganya ukuti Petro alelaya ifya bupe fyacisungusho ifya mupashi kwi bumba lilya lya baYuda abo abaumfwile kuli wene. Ibumba lilya lyali lya baYuda, te Benafyalo (Imilimo 2:5). Ubusesemo bwakwa Yoele bwa kupeela kwa fya bupe bwakumine mu kutendeka ku baYuda. Eco Petro alondolola umulandu kuli bene: ''icilayo ici cili kuli imwe, na ku bana benu'' (Imilimo 2:39), nalimo ukusonta ku busesemo bwakwa Yoele ukuti umupashi wali no kupeelwa ku baYuda na ku bana babo (Imilimo 2:17 pashanya Yoele 2:28-32). Kabili pano kuti paba ukulosha mukuti icilayo ca ifi fya bupe fyacisungusho cali fye kuli isho nkulo shibii - balya abaumfwile kuli Petro, na bana babo. 

Ifwe twalanga ukuti pa mpela ya myaka ya mwanda wa ntanshi (ekutiila nalimo pa myaka 70 panuma ya kusosa kwakwa Petro), ifya bupe fyalipwile. Ici naco cileshininkishiwa ne fyalembwa fya malyashi ya kale. Mu nshita ya isho nkulo shibili ifya bupe fya mupashi fyali no kusangwa na ku Benafyalo pamo: ''Na kuli bonse abali ukutali, abo bonse Shikulu Lesa wesu akeeta'' (Imilimo 2:39). Mona ifyo Abenafyalo balondololwa nga ''abo abali ukutali'' muli Abena Efese 2:14-17.

Lelo, kuli umulandu usuma uwakutetekela ukuti filya ifyacitike mu Imilimo 2 fyali kufikilisha kunono kwa yalya mashiwi yakwa Yoele 2. Ukufikilisha kukalamba kukaba ilyo Israele akacandililwa kabili impuka ya balwani ikonaulwe (Yoele 2:20), kabili ilyo Israele akalapila no kwikala mwi senge lya nsansa na Lesa (2:27). ''Kabili cene cikeesapita panuma (ekutiila panuma ya ifi), elyo ine nkapongolola umupashi wandi...'' (Yoele 2:28). Takuli kanofye panuma ya ifi fyonse ifyantanshi nafimoneka elyo ifwe twingafwaya ukufikilisha kumbi kwa mashiwi yakwa Yoele, ukufumyako kulya kufikilisha kunono kuntu kwamwenwe pa bushiku bwa Pentekoste ngafintu calondololwa mu Imilimo 2.

Icilayo ca kupokelela ica bupe ca mupashi panuma ya lubatisho, kuti na nomba cabelengwa no kulosha kuli ifwe lelo. Kuli Umupashi umo, lelo kuti wene wasokololwa mu nshila shalekanalekana (Abena Korinti 12:4-7; Abena Efese 4:4). Mu myaka ya mwanda wa ntanshi ici cali mukupitila mu fya bupe fyacisungusho; nomba apo fyene fyalifumishiwapo cene cili fye icalungama ukumona ukufikilisha kwa ici cilayo ca ''ca bupe ca Mupashi'' mu nshila imbi. Ici ''ca bupe ca Mupashi wa Mushilo kuti calosha ku 'ca bupe icili e Mupashi wa Mushilo', nangu ku 'ca bupe ico Umupashi wa Mushilo usosapo' - ekutiila ica bupe ca kwelela ne pusukilo fintu icebo cakwa Lesa icaputwamo no Mupashi calaile. Kuli ifilangililo ifingi ifya kubomfya kwe shiwi lyakuti ''ca'' nangu ''kwa'' ('ukubomfya kuti kwafula', kano ukusambililapo). ''Ukwishiba kwakwa Lesa'' (Abena Kolose 1:10) kuti kwalola mukuti ukwishiba kuntu Lesa akwata, nangu ukwishiba pali Lesa. ''Ukutemwa kwakwa Lesa'' no ''kutemwa kwakwa Kristu'' (1 Yohane 4:9; 3:17; 2 Abena Korinti 5:14) kuti kwalola mukuti ukutemwa kuntu Lesa na Yesu bakwata pali ifwe; nangu ukutemwa kuntu ifwe twakwata pali bene. ''Icebo cakwa Lesa'' kuti calola mukuti icebo ca pali Lesa, nangu icebo icafumine kuli Lesa. Ica bupe ''ca'' Mupashi wa Mushilo eico kuti calosha ku ca bupe cintu Umupashi wa Mushilo ulenga ukubapo kabili usosapo, pamo pene na ku ca bupe icilimo amaka ya Mupashi wa Mushilo.

THE GIFT OF THE SPIRIT: FORGIVENESS?

ICA BUPE CA MUPASHI: KWELELA?
Abena Roma 5:16 na 6:23 alondolola ipusukilo nge ''ca bupe'' - ukuleta ukupashanya ne ''ca bupe'' ca Mupashi mu Imilimo 2:38. Icine cine Imilimo 2:39 imoneka ukulanda pali Yoele 2:32 palwe pusukilo kwati ili e lyali ca bupe ca Mupashi. Ukulosha kwakwa Petro ku ca bupe calailwe ukuba kuli abo ''abali ukutali'' casonta kuli Esaya 57:19: ''Umutende (na Lesa ukupitila mu kwelela) ku muntu u uli ukutali''. Abena Efese 2:8 nao alondolola ica bupe ukuba ipusukilo, ukulanda ukuti ''ku Mupashi umo (ica bupe ici) ifwe bonse natukwata inshila ya kuli Shifwe'' (2:18). Ici casuminishiwa kabili ne cishinka cakuti Abena Efese 2:13-17 nao alesonta kuli Esaya 57:19: ''Imwe inshita shimo mwe baali ukutali nomba mwacitwa abali mupepi no mulopa wakwa Kristu. Pantu Wene e mutende wesu...(uyo) aishile no kushimika umutende kuli imwe mwe baali ukutali''. Esaya 30:1 aseka abaYuda pa kufwaya ukwelela mu nshila yabo abene ukucila mu ca bupe ca Mupashi wakwa Lesa: bene ''bafimbana ne cakufimbana (ukuwikishanya), lelo te ca Mupashi wandi, pakuti bene balundeko (ukucila ukufumyako) ulubembu ku lubembu''. Esaya 44:3 alondolola ukwelela kwakwa Israele ku nshiku sha kuntanshi mu musango umo wine: ''Ine nkapongolola...mulamba pa mushili uwauma (ukubulwa umupashi - Esaya 53:2): Ine nkapongolola Umupashi Wandi pa lubuto lobe, ne paalo lyandi pa bufyashi bobe''. Ipaalo lya lubuto lwakwa Abrahamu lili mu kwelela kwabo ukupitila muli Kristu (Imilimo 3:25,26) - uko pano kulelinganishiwa ku kupongolola kwa mupashi pa baYuda. Iyi apabuuta e nsoselo yakwa Yoele 2 na Imilimo 2. Abena Galatia 3:14 abika fyonse ifi mu mashiwi ayengi nganshi: ''Ukuti ipaalo lyakwa Abrahamu (ukwelela) lise pa Benafyalo ukupitila muli Yesu Kristu; ukuti ifwe twingapokelela icilayo ca Mupashi''. Eco 1 Abena Korinti 6:11 asosa ulwa kuba abasambwa ukufuma ku membu shesu ''no mupashi wakwa Lesa wesu''. Kuli ukulinganya muli Abena Roma pakati ka ifwe ukupokelela ''icikuku...ukuwikishanya...umupashi'' (1:5; 5:11; 8:15), ukulanga ukusuntikana pakati ka ca bupe (''icikuku'') ca Mupashi no kwelela uko ukutungulula ku kuwikishanya. Cene calikosa ukushimikisha ifyo Icipingo Cipya cikuula pa nsoselo no kusambilisha kwa Cipingo ca Kale, no kucila mu kumona intanshi pa kubelenga no kufunda kwa baYuda kuntu amakalata yali no kukwata. Inshita ishingi mu mabuku yakwa Mose na Yoshua Lesa alaya ukupeela icalo ku bantu Bakwe - ''icalo ico Yehoba Lesa obe alepeela kuli iwe ku kukwata cene'', iyi ni nsoselo iyaishibikwa. Icalingana ne calo ici mu cipingo cipya lipusukilo; eico ili e ca bupe cakwa Lesa nomba mu kulolela, pamo no kwelela kwa membu.

Abena Galatia 3:2,5 ukupashanya 3:8-11, alinganya ukupokelela kwa mupashi no kupokelela amapaalo yakwa Abrahamu aye pusukilo no kwelela.''Icilayo ca mupashi'' (Abena Galatia 3:14) casoselwa mu mashiwi ya filayo kuli Abrahamu. 

Petro aipwishe abaYuda ukulapila intanshi ta balapokelela ca bupe; ici cali no kusankana ne pepo lya muntu umwine. Kwamoneka umulandu wa kutetekelo kuti ica bupe ca Mupashi cili e nshila ya kulondolwelamo ipepo ilya asukwa. Ukupeela kwa ''fintu ifisuma kuli abo abaipusha'' mwi pepo e cimo cine ngo kupeela kwa (ca bupe) Umupashi wa Mushilo (Mateo 7:11) pashanya Luka 11:13). Abena Filipi 1:19 alinganya ''Ipepo lyenu, no kupeela kwa Mupashi wakwa Yesu Kristu''. Umusango umo wine, 1 Yohane alanda ukuti ifwe twalipeelwa Umupashi nge cafuma mu kunakila kwesu ku mafunde; vesi 22 alanda ukuti ukunakila ku mafunde ayo kulenga amapepo yesu ukwasukwa. Eco ukupama kwesu kuli mu kumfwikwa kwa mapepo yesu (1 Yohane 5:14) elyo na mu kukwata Umupashi (1 Yohane 3:21,24; 4:13), pakumona ukuti ishi nsoselo shili ishalingana. 

Ukusambilila pe shiwi lya ciGreek 'charis', ilingi ilipilibulwa ''icikuku'', kulelanga ukuti lyene ilingi libomfiwa mu kusuntikana ne ca bupe ca Mupashi.

''Ukupitila mu cikuku (ica bupe) cakwa Shikulu Yesu Kristu ifwe tukapusushiwa''(Imilimo 15:11). Lelo umusango wa ''cikuku'' ilingi ulesuntikana ne pepo ilya asukwa (pamo ngefi Ukufuma 33:12; 34:9; Impendwa 32:5; Amalumbo 84:11; 2 Abena Korinti 12:9; Aba Hebere 4:16; Yakobo 4:6 pashanya vesi 3). Sekaria 12:10 asosa palwa bushiku bwa kupelekesha ubwa kupongolola kwa ''mupashi wa cikuku kabili uwa kupaapaata'' pa baYuda. Ici casoswa mu bwipi ifyo ifwe tule esha ukulondolola - ukuti ipepo (''ukupaapaata'') lileta ica bupe ca mupashi mu musango wa kwelela, no kuti uku ukupeela kwa mupashi ku kwasuka ipepo kwamonekela mu kulapila kwa baYuda ba mu myaka ya mwanda wa ntanshi na mu nshiku sha kupelekesha. Mu musango umo wine Paulo asosa ulwa, ''Ifya bupe no bwite bwakwa Lesa'' ku kulapila no kwelela (Abena Roma 11:29).

THE COMFORTER

KASANSAMUSHA

Umusango umo wine kuti wabomfiwa ku cilayo cakwa Kasansamusha mu ma chapta yakwa Yohane 14 na 16. Mu kutendeka ici casontele ku maka ya fisungusho ayapeelwe ku basambi, kuli abo kwapeelwe icilayo intanshi, kabili kuti caba pamo kuli ifwe mu musango ushili wa fisungusho. Ifya bupe fyali no ''kuleta ifintu fyonse ku kwibukisha kwenu, fyonse ifyo ine nalanda kuli imwe''. (Yohane 14:26), nalimo ni pa kupeela amaka ya kulemba ifyalembwa fya Mbila nsuma. Ishiwi lya ''kwibukisha'' iline lyeka lyasonta ku musango wa fisungusho uwa cilayo cakwa Kasansamusha ukuba ku basambi, abo abaikele na Yesu mu nshita ya mulimo wakwe. Bene beka fye e bengakwata amashiwi yakwa Yesu ukuletwa ku kwibukisha mu mano yabo na Kasansamusha. Insoselo ya filayo fyakwa ''Kasansamusha'' ilesonta pamo ku maka ya Baibele uwapwililika. Eico kuti ifwe twasondwelela ukuti ifi filayo fimbi ifya mupashi fyafikilishiwe mu musango wa fisungusho mu myaka ya mwanda wa ntanshi, lelo nomba filebomba kuli ifwe mu kumoneka kwa mupashi ukupitila mu Cebo cakwa Lesa icalembwa muli Baibele. 

Cene, kwena, ca cine icakuti umupashi wakwa Lesa wasokolwelwe ukupitila mu cebo calembwa mu nshita sha kale, lelo ici cali fye kusokolola kwa lubali nga kupashanya ku cituntulu (''ukupwililila'') cintu ifwe nomba tukwete mu Cebo cakwa Lesa icapwililika (1 Abena Korinti 13:9-13). Ici cakonka ukufuma muli ici icakuti ta kwingaba ukusokolola kumbi ukwalembwa ukufuma kuli Lesa panuma ya kufumishiwapo kwa fya bupe pa kupwilishisha kwa Cipingo Cipya. Ukulanda kwe Buku lyakwa Mormoni ne fyacitwa fimbi ifya musango uyu, filosha mukuti Baibele ena tali kusokolola kutuntulu - kuntu ukukaanabapo kwa fya bupe fya Mupashi mu nshiku shino kuleshininkisha ukuti ena efyo ali. Nga ifwe tuli no kubomfya nganshi ubutuntulu bwa kusokolola kwakwa Lesa muli Baibele, ifwe tufwile ukubomfya iciputulwa ca Baibele conse, Icipingo ca Kale pamo ne Cipingo Cipya, elyo fye umuntu wakwa Lesa enga tendeka ukuba uwapwililika ukulingana no butuntulu bwakwa Lesa, ubwasokololwa mu Cebo. 

Digression 8: ''These signs shall follow them that believe'' (Mark 16:17).

Cakulundapo 8: ''Ifishibilo ifi fikakonka bene abatetekela'' (Marko 16:17)
Cene cilasoswa ukufuma muli ici, ukuti umuntu onse uwatetekela mu cine alapokelela ifya bupe fyacisungusho. Lelo, ici cashininkisha ukucilamo - ''bene baka buula insoka; kabili nga bene banwa icintu cabwanga, ta cakacite bene ububi; bene baka biika indupi pa balwele, na bene bakapola'' (Marko 16:18). Ici te cilayo ca fintu ifyo ifingacitika mu kusosa fye nga uwatetekela akwete icitetekelo icakumanina; ifi fyali filayo ifya cine fya fintu fyali no kucitwa icine cine na batetekela. Kano ifisungusho fya musango uyu fyalacitwa icine cine, nga teifyo ninshi icilayo ca muli uyu vesi teti cibombe kuli ifwe pa nshita ino. Kuti iwe waibukisha ifyo Paulo ali na maka ya kwikata insoka ya busungu ukwabula ukusumwa (Imilimo 28:3-7), mwafumine icishininkisho ca kubila kwakwe ngo kwafumine kuli Lesa.

Muli bonse abena Kristu ba fisungusho abo abaitunga ukukwata ifya bupe mu myaka umwanda umo iyapita, ta kwaba icishininkisho bwino bwino ica maka ya musango uyu ukubombwa. Kano uwatetekela onse enga cita kabili acita ifishibilo fya musango uyu, nga teifyo ninshi icilayo ici teti cibombe lelo. Ici casha kuli ifwe ukusondwelela kuntu ifwe tusangile kale ukufuma mu kufwailisha kwesu kwa kusambilisha kwa Baibele palwa Mupashi: ifi ifya bupe fyacisungusho fyakwetwe na batetekela abena Kristu ba ntanshi mu myaka ya mwanda wa ntanshi, lelo fyalilekele ukukwatwa panuma ya kupwilishisha Amalembo ya Cipingo Cipya. 

Vesi wakushalikisha wakwa Marko 16 alelanga ukuti ifisungusho ''ukukonka'' abo abatetekele fyali fya mulimo washininkishiwa wa kushininkisha icebo casoswa ca Mbila nsuma: ''Ifishibilo ifi fika konka bene abatetekela...bene bafumine, no kushimika monse monse, Shikulu alebomba na bene, no kushininkisha icebo ne fishibilo ukulakonka''(Marko 16:17,20). Ilyo icebo cilya icasoswa calembelwe mu kupwilishisha, ngefyo ifwe twakwata cene mu Cipingo Cipya, takwali kukabila kumbi kwa fishibilo fyacisungusho ukukonka abo abatetekele. 
Ishiwi ilinono: Ukutunga kwa shino nshita kwa kukwata ifya bupe fya Mupashi kwaliya monse monse icakuti mu mwaka wa 1989 ukutaalikana kwa pa cintubwingi kubili kwalicitike pakati kakwa Pasta wa bwina Kristu bwafisungusho, John Liliekas, na Bamunyina muli Kristu (Christadelphians) babili, John Allfree na kalemba we buuku ili. Umutwe wa lyashi wali: ''Bushe Ifya bupe Fyacisungusho ifya Mupashi wa Mushilo Fyalikwatwa lelo?'' Ubwite bwatuminwe ku filonganino ifingi mu calo conse ca Bulaya (U.K.), umo mwafumine ibumba ilyacilile pa mpendwa 1000. Cene ca mano ukutunganya ukuti 'icishinka' icawamisha ca pali ino nshita ukukwata ifya bupe e capeelwe. Ifyalembwa fya fyacitike epo fili ukufuma kuli: PO Box 3034 South Croydon Surrey CR2 0ZA ENGALND

STUDY 2: Questions
ISAMBILILO 2: Amepusho
1. Bushe finshi pali ifi ifyalakonkapo e fipilibula ishiwi lya 'Umupashi'?

a) Amaka b) Umushilo

c) Umupu d) Ulukungu.

2. Bushe Umupashi wa Mushilo cinshi?

a) Umuntu

b) Amaka

c) Amaka yakwa Lesa

d) Ciputulwa ca lesa patatu.

3. Bushe Baibele alembelwe shani?

a) Abantu balembele amano yabo abene 

b) Abantu balembele ifyo bene batontonkenye ukuti emo Lesa aloseshe

c) Ukupitila mu kuputwamo kwa bantu, no Mupashi wakwa Lesa

d) Cimo icakwe cali icaputwamo, fimo ifiputulwa ta fyali.

4. Bushe finshi pali ifi ifyalakonkapo e milandu yalengele ifya bupe fya Mupashi fyacisungusho ukupeelwa?

a) Ku kutungilila ukubila kwa Mbila nsuma mu mashiwi ya mu kanwa

b) Ku kukusha ulukuta lwa ntanshi

c) Ku kupatikisha abantu ukuba abalungama

d) Ku kupususha abatumwa ukufuma ku bwafya bwabo bwa muntu umwine.

5. Bushe nikwi uko ifwe twingasambilila icine cakwa Lesa?

a) Fimo ukufuma muli Baibele, fimo ukufuma mu kutontonkanya kwesu fwebene

b) Ukufuma ku Mupashi wa Mushilo ukweba ifwe ifintu mukulolenkana, ukufumyako ukubelenga kwa Baibele c) Ukufuma muli Baibele eka

d) Ukufuma ku babomfi ba mipepele/ bashimapepo.

6. Lumbula fimo ifya bupe fya mupashi ifyakwetwe mu myaka ya mwanda wa ntanshi. 

7. Bushe ni lilali fyene fyafumishiwepo? Bushe kuti cacitika ukukwata fyene nomba? 

8. Bushe Umupashi wa Mushilo kuti wabomba shani mu myeo yesu lelo?

